
Importance of kRiShNA River

శ్రీకృష్ణామాహాత్మ్యమ్ 

అథ శ్రీకృష్ణవేణీమాహాత్మ్యమ్   ।
కృష్ణాయా  యః పునాతీశో నానాతీర్థవపుః  ప్రభుః  ।
సఞ్జీవయతి  చాశేషం నమోఽస్తు ప్రత్యగాత్మనే  ॥
కదాచిన్నారదం ప్రాప్తం   నమస్కృత్వా మహర్షయః  ।
అర్చయిత్వా మునిం ప్రాహుః  ద్వాపరాన్తే కలౌ యుగే ॥
ఋషయ ఊచుః ।
భగవన్ జగతాం నాథే కృష్ణే త్యక్త్వా దివం గతే ।
సమ్భ్రాన్తానామివాన్ధానాం  త్వం నో దృష్టిపథం  గతః ॥
కథం కలియుగం ఘోరం ప్రవృత్తం   హ్యధరోత్తరమ్ ।
ఛేదనం ధర్మసేతూనాం సాధూనాం దుర్గుణోదయమ్  ॥
సతామపి మనఃక్షుభ్యన్నికృతౌ కశ్చిదీశ్వరః ।
కాలస్యాస్య ప్రభావేన  ధర్మో నోద్భవతి క్వచిత్ ॥
తతోఽపి ద్రవ్యశుద్ధిస్తు   పాత్రశుద్ధిస్తతోఽపి    న ।
ఆత్మనశ్చ సహాయానాం పాత్రస్య  ధనదస్య చ ॥
అశుద్ధివిహితో  ధర్మో వ్యభిచారాయ కల్పతే ।
యతః కశ్చిచ్ఛ్రుతః శుద్ధః  సోప్యన్యస్మాన్మలీ భవేత్ ॥
కలౌ పతితసంసర్గం  జ్ఞాతుం  త్యక్తుం చ కః ప్రభుః  ॥
కథం న దగ్ధా విష్టాగ్నౌ  నార్ద్రస్య  నివసన్ జలే ।
నారదోక్తకలిదోషనిరసనప్రవచనఘట్టః   ॥
కథం న లిప్యతే పాపైః  కలౌ కల్మషసంవృతే ।
యజ్ఞమన్త్రాశ్చ   వేదాశ్చ శుద్ధాదన్యత్ర  దుస్త్యజేత్ ॥
సఙ్గదోషాదన్నదోషాన్నిర్వీర్యా  భ్రష్టబీజవత్   ।
మహాపథం వా గచ్ఛామః కిం వాన్యచ్చరణం వద ॥

నారద ఉవాచ ।
సత్యమేతన్మహాభాగ దుర్నివార్యమిదం కలౌ ।
ఏతదేవ సముద్దిశ్య  పార్థా యాతా మహాపథమ్ ॥
తథాపి విప్ర దేహానాం ధృత్యా యదిహ లభ్యతే ।
మరణేన తు తల్లభ్యం  మృత్యుం నేచ్ఛేత్ప్రమాదతః ॥
కిఞ్చ నాత్మవతాం ద్వేష్యః కలిర్మే న భవాదృశమ్ ।
కృతే యల్లభ్యతే  పుణ్యం తదత్రైవ  కలౌ యుగే ॥
అనాత్మనః స్వభక్తస్య ద్విజాః కలియుగం సదా ।
సుధియస్త్వీశభక్తస్య సదాహ్లాదీకృతం  యుగమ్ ॥
యత్తు కాలస్వభావేన బలాత్పాపోద్భవః కలౌ ।
తత్రాపి  శ్రూయతాం  త్రాణం  దైవతైరపి   నిర్మితమ్ ।
సృష్ట్యర్థం   చోదితో బ్రహ్మా  కల్పాదౌ కిల విష్ణునా  ॥
ప్రాఞ్జలిస్తం    ప్రణమ్యేశమిమమర్థం   వ్యజిజ్ఞపత్  ।
బ్రహ్మోవాచ  ।
కార్యా చతుర్యుగావస్థా యయా నాథ త్వదాజ్ఞయా  ।
యదజయ్యః కలిః ప్రాప్తః   తతో లోకస్థితిః  కథమ్ ॥
అఘప్రవృద్ధ్యా   నిర్జీవే  నష్టే లోకే కలౌయుగే ।
చతుర్యుగసహస్రాన్తా  కథం కల్పస్థితిః  ప్రభో  ॥
శ్రీభగవానువాచ  ।
సత్యం కలౌ జగత్త్రాణం  కార్యం నైవాన్యథాస్థితిః   ।
నన్వేతదర్థే తీర్థాని  కల్పే కల్పే సృజస్యజ ॥
గఙ్గాద్యాశ్చ  మహానద్యో నదాః ప్రస్రవణాని   చ ।
వివిధాని చ తీర్థాని  సృజ త్వం పూర్వవద్భువి ॥
మాతరం సర్వతీర్థానాం  నదీనామగ్రజాం  త్వహమ్ ।
కృష్ణానద్యుత్పత్తిప్రచారః 
స్రక్ష్యామి  పూర్వవత్కృష్ణాం  మన్మాయాం జగతాం స్థితేః  ।
తీర్థానాం  చ ప్రభావేన  కలికల్మషశత్రుణా  ॥

కృష్ణాయాశ్చాపి  సాన్నిధ్యాత్ నాత్యుద్భవిష్యతి ।
కలౌ జుషాణాః తీర్థాని  మాం చ కృష్ణాం  విశేషతః ॥
ధీరాః కేచిద్భవిష్యన్తి బీజం కృతయుగస్య హి ।
నారద ఉవాచ ।
ఏవముక్త్వా స్వయం విష్ణుః  కల్పాదిషు యథాపురా ।
ససర్జ కృష్ణాం  బ్రహ్మాపి  తీర్థాన్యపి  తదాజ్ఞయా  ॥
ఇత్థం  దుస్తరదోషౌఘత్రాణార్థం   నిర్మితాని హ ।
కలౌ తీర్థాని  సేవేత న దోషః కశ్చన స్పృశేత్ ॥
యథా మన్త్రౌషధాభిజ్ఞో  జ్వాలామధ్యే న దహ్యతే ।
ఏవం సదైవ  తీర్థార్థీ  న ధృష్యః కలిజైరఘైః   ॥
తస్మాద్భజత తీర్థాని  స్మరతామఘహరం హరిమ్ ।
ఏవం కృతయుగం న స్యాన్న ప్రయాత  మహాపథమ్ ॥
ఋషయ ఊచుః ।
అహో భగవతా నూనం రక్షార్థం  ప్రహితోద్య  నః ।
మునీశ త్వం హి భీతానాం త్రాణం  పరమిహోక్తవాన్ ॥
ఋషే కథయ నః పుణ్యాం కృష్ణాం  తాం తీర్థమాతరమ్  ।
యథా ససర్జ లక్ష్మీశస్స్వయం ప్రాహ  చ తాదృశమ్ ॥
నారద ఉవాచ ।
తదేవం బ్రహ్మణాప్యేవం  పృష్టో విస్మయశాలినా ।
తస్యా మాహాత్మ్యమతులం భూయః ప్రాహేతి  కేశవః ॥
శ్రీభగవానువాచ  ।
జగత్స్థిత్యై   మయా బ్రహ్మన్  కల్పే కల్పే హి సృజ్యతే ।
కృష్ణా నామ నదీ పుణ్యా తత్కథాఘౌఘనాశినీ ॥
యస్యాః కలిరలం భీతః పుణ్యసిన్ధోరఘాత్మకః  ।
మన్దీభవత్స్వవిభవో  నిశ్శఙ్కం న ప్రవర్తతే   ॥
తస్యాః సంస్మరణస్పర్శపానస్నానస్తవాదిభిః ।
నిష్పాపా మనుజాస్సర్వే లభన్తే గతిమీప్సితామ్ ॥
బహునా కిం వదిష్యామి ధృతధర్మాం నదీమిమామ్ ॥

స్పృశన్ సర్వగతో వాయుః పావయత్యఖిలం జగత్ ।
కార్యద్వయం సముద్దిశ్య  కృష్ణవేణీ  భవామ్యహమ్ ॥
జగతాం రక్షణార్థాయ  మద్భక్తానాం చ ముక్తయే ।
అస్తి ముక్త్యా ఉపాయోఽన్యోయోగాఖ్యస్స తు దుష్కరః ॥
సుకరస్త్వేష సర్వేషాం కృష్ణవేణ్యా  ఉపాశ్రయః  ।
కర్మభూమిమిమాం మర్త్యాః భజమానా యదాత్మికామ్ ॥
కీర్తయన్తస్స్మరన్తశ్చ మమ మాయాం తరన్త్యలమ్ ।
యథాయథా సుఖం వస్స్యాత్ స్యాత్సిద్ధిస్స్వాత్మనాం  తథా ॥
మయా ప్రయుజ్యతే  నిత్యం భక్తాయాసాసహిష్ణునా  ।
తజ్జలం  పిబతాం తావత్ తదాత్మాహం స్వయం హృది ॥
ప్రవిశ్య  వర్ధయామ్యాశు  జ్ఞానం  భవభయాపహమ్ ।
అద్యాపి తాం సర్వజగత్తమోఘ్నాం స్రక్ష్యామి  మా తే కలిభీస్సృజత్వమ్ ।
లోకాంశ్చతుర్వక్త్ర న హి స్థితా యామర్కప్రభాయాం  తమసాం విభూతిః ॥
నారద ఉవాచ ।
ఇత్యుక్త్వా భగవాన్ విష్ణుః  మహాయోగేశ్వరేశ్వరః ।
కృష్ణాం  ససర్జ సమ్పన్నో దివ్యమూర్తిం సులోచనామ్ ॥
శ్యామలాం విష్ణుచిహ్నాఙ్కాం  చతుర్బాహుం సుభాషితామ్ ।
పీతామ్బరాం సుప్రసన్నాం  సాక్షాత్కల్పలతామివ ॥
చన్ద్రికాకాన్తిముత్సృజ్య  వస్తుకాన్తిప్రదాయినీమ్  ।
తేజస్సాక్షాదివోత్పన్నాం లావణ్యస్యాధిదేవతామ్ ॥
ప్రసన్నాదర్శనీయాశ్చ  ప్రభయా  తన్ముఖా దిశః ।
మాలిన్యం తత్యజుః కాష్ఠాశ్చిరమిన్దువియోగజమ్   ॥
తాం జగత్పావనీం దృష్ట్వా  కలేర్భీతిహరాం శుభామ్ ।
పుత్రీత్వం  జగృహే బ్రహ్మా  ప్రసన్నస్య  హరేర్గిరా  ॥
తతస్స్పృష్ట్వా  జగత్సర్వం తత్ర తీర్థాన్యకల్పయత్  ।
బ్రహ్మా  జగదఘఘ్నాని యథా ప్రాహ  జగద్గురుః  ।
కృష్ణా చ బ్రహ్మలోకస్థా  పశ్చాద్దేవీ  భువఙ్గతా  ॥
పావయత్యఖిలం లోకమనన్తమహిమాన్వితా ।

ఏవమేషా జగన్మాతా కృష్ణా విష్ణుతనుస్స్వయమ్  ॥
మాహాత్మ్యమస్యాః సకలమనన్తం కో వదిష్యతి ।
సురభిర్దేవీ  లోకవిశ్రుతా  భువి కృష్ణేఽష్టవరప్రపూరణే    ।
సురభేరియమేవ చాధికా స్వజనేభ్యోఽఖిలధర్మమోక్షదా ॥
ఇతి శ్రీస్కాన్దపురాణే   కృష్ణవేణీమాహాత్మ్యే  కృష్ణానదీప్రాదుర్భావో 
నామ ప్రథమోధ్యాయః  ॥

అథ కృష్ణమహిమాప్రశంసనఘట్టః    ।
ఋషయ ఊచుః ।
స్వామిన్ కథయ కారుణ్యాద్భూయోమాహాత్మ్యముత్తమమ్ ।
కృష్ణాయా  న హి నస్తుష్టిశ్శ ‍ృణ్వతాం త్వద్వచోమృతమ్ ॥
కథం దేవీ భువం నీతా కాని తీర్థాని  తత్ర చ ।
ఆశ్చర్యం చైవ  తద్గుహ్యం  త్వదన్యః కో వదిష్యతి ॥
ఇత్యుక్త్వా విప్రముఖ్యైస్తైర్మునిర్భాగవతోత్తమః    ।
కృష్ణాశ్రయాం   కథాం పుణ్యాం ప్రాహ  హర్షాత్ప్రశస్య  తాన్ ॥
నారద ఉవాచ ।
అహో ముక్తిః కరస్థా వో మనః కృష్ణాకథార్థి  యత్ ।
అహఞ్చ ధన్యస్సఙ్గాద్వో  యావద్-జ్ఞానం  వదామి తత్ ॥
కృష్ణాత్మకో  విష్ణుకథేశ్వరో  వా తదాత్మజో స్యాత్సకలాన్ గుణౌఘాన్ ।
స్కన్దో వదేద్వాథ పితుః ప్రసాదాద్యో  వేద తర్కోత్ర న వై చతుర్థః  ॥
శ్రీకృష్ణవేణ్యా   మాహాత్మ్యం శ‍ృణ్వన్తు మునిసత్తమాః ।
కలేర్దలనమిత్యాహురేతదాఖ్యానముత్తమమ్  ॥
యత్రైతచ్ఛ్రూయతే  దేశే కలిదోషో సమన్తతః ।
పలాయతే చ గరుడధ్వనిభీతా ఇవోరగాః ॥
దురితోచ్చాటనం సర్వసమ్పదాకర్షణం  త్విదమ్ ।
ఆఖ్యానం పఠ్యతే యత్ర స దేశస్స్యాచ్ఛుభోదయః ॥
అతిగూఢమిమం పూర్వం సర్వజ్ఞేనైవ   శమ్భునా ।
స్కన్దాయోక్తం  ప్రసన్నేన  తేనాస్మభ్యమృషివ్రజే  ॥

kRiShNaveNImAhAtmya.pdf 5



శ్రీకృష్ణామాహాత్మ్యమ్ 

వక్ష్యామ్యహంయూయం చ హృద్వసన్తో మునీశ్వరాః ।
శ్రావ్యమేతద్భవద్భ్యశ్చ  నాసభ్యేషు కదాచన ॥
శైవా  భాగవతా యే చ సాత్త్వికా యే సుమేధసః ।
తేష్వేవ దర్శయేద్గూఢం  సురత్నం కోవిదేష్వివ ॥
మహిమ్నాత్యద్భుతస్యాస్యాచ్ఛాదితస్య స్వమాయయా ।
భక్తేష్వేవాత్మభూతేషు ఖ్యాపనం సహతే హరిః ॥
నాస్తికా డామ్బికాశ్చాత్ర హైతుకా  విషయాత్మికాః ।
కాకా ఇవామృతే దివ్యే న యోగ్యా విబుధోచితే ॥
ఉద్విగ్నానాం భవవ్యాధేర్విరక్తానాం శమిచ్ఛతామ్ ।
కృష్ణామాహాత్మ్యమార్తానాం  దేయం దివ్యమివౌషధమ్ ॥
శ్రద్ధయా   శ‍ృణ్వతాం చైతత్  కృష్ణాయాం  మాధవే శివే ।
దేవే చాదూషితా భక్తిరావిర్భవతి కామధుక్ ॥
సద్భక్త్యా శ‍ృణ్వతాం చైవ  పాపాన్యతిగురూణ్యపి ।
వాతాహతాభవన్ క్వాపియాన్త్యదత్వా స్వకం ఫలమ్ ॥
ప్రభావం  సహ్యదుహితుః ఖ్యాపయేత్సత్సభాముదే ।
సా లోకశోకశమనాదశోకపదమశ్నుతే ॥
సంస్పర్శపానస్నానాని దూరే తిష్ఠన్త్వహో   ద్విజాః ।
కృతకృత్యో భవేన్మర్త్యః కృష్ణాస్మరణకీర్తనైః   ॥
ప్రాయో మాయా భవక్లేశాః  కృష్ణామాహాత్మ్యవేదినామ్  ।
నైవ  స్యుః సమ్ప్రబుద్ధానాం  స్వాప్నికోపద్రవా  ఇవ ॥
భక్త్యా తత్సేవినాం కామక్రోధలోభాదయః  కుతః ।
ప్రసాదౌషధపానే  హి పునర్నోన్మాదవిక్రియాః  ॥
యథేశష్షణ్ముఖాయాహ  స చాస్మభ్యం యథామతి ।
సర్వాఘహరమాశ్చర్యం సర్వమేతద్వదామి వః ॥
భాత్యుత్తరదిశి శ్రేయాన్  కైలాసశిఖరీశ్వరః  ।
స్యాదేకోమూర్తిమానీశో యశోరాశిరివామలః ॥
కైలాసం  ప్రతి  స్కన్దాగమనఘట్టః 
సమగ్రం  త్రిజగత్సృష్ట్వా   స్రష్టా  యుగపదీక్షితుమ్ ।

నిష్కళఙ్కేన్దుధవలం  యం దర్పణమివాసృజత్ ॥
యత్రైకస్మిన్  జగద్భాతి బిమ్బితం సచరాచరమ్ ॥
బీజం సృష్టేర్భవిష్యన్త్యాః  కోశే సర్వమిహార్పితమ్ ।
చన్ద్రకాన్తప్లవత్తోయప్రవాహపరిపూరితాః    ॥
యత్రేన్ద్రాధ్యుషితే   సద్యస్సర్వలోకసుదుస్తరాః ।
బ్రహ్మాచ్యుతకృతావాసా  శమ్భోరనుపమా పురీ ॥
యాభవానీవ కాన్తానాం సర్వాసామధికా పురీ ।
కదాచిత్తత్ర సర్వేశమీశానం రుచిరాననమ్ ॥
చతుర్ముఖముఖాస్సర్వే హ్యుపాసాఞ్చక్రిరే  సురాః ।
తం జగల్లతికాబీజం  జగజ్జలధిశీతగుమ్  ॥
జగద్వనమహావహ్నిమద్వితీయం మహేశ్వరమ్ ।
చతుర్దశజగత్క్రీడాతన్త్రే  క్రీడన్తమవ్యయమ్   ॥
అగాధమహిమాసిన్ధుం  బ్రహ్మాద్యైరప్యనిశ్చితమ్   ।
కాలేనావికృతం స్థాణుమనన్తాజాణ్డసాక్షిణమ్   ।
బ్రహ్మేన్ద్రాద్యధిపైర్జుష్టం      స్కన్దోఽనన్తరమాయయా  ॥
మునిభిః లోకగురుభిరనుయాతస్తు షణ్ముఖః ।
రేజే షడఙ్గవాన్  వేదః పురాణైరివ  సర్వతః ॥
ప్రణతస్సపరిష్వజ్య  శివాభ్యాముపవేశితః ।
క్షణమత్ర వసత్యస్మిన్నదూరస్థే వరాననే ॥
స్థాణునాఽనుగృహీతాశ్చ  ప్రణమ్య  మునయోమునా ।
సభాయాం సిద్ధజుష్టాయామాహూతాస్సముపావిశన్   ॥
తతోఽప్యజీజ్ఞపత్స్కన్దశ్చన్ద్రమౌలిం    కృతాఞ్జలిః  ।
దధద్దన్తాంశుభిశ్చన్ద్రముపాయనమివ   ప్రియమ్  ॥
స్కన్ద ఉవాచ ।
దేవ ప్రసీద  జగతామనుగ్రహకవిగ్రహ   ।
అజాయ జ్ఞప్తిరూపాయ   నమస్తే ప్రత్యగాత్మనే  ॥
యత్తిష్ఠస్యక్షివిషయే  భక్తవత్సలతా త్వియమ్ ।
నో చేత్పరాక్ప్రవృత్తాక్షాః క్వ వయం క్వ భవాన్ విభో ॥

మృగ్యసేఽన్ధైరివ  జనైర్బహిర్బాహ్యైస్త్వమాన్తరః    ।
కృపయాథ వపుర్ధృత్వా  పురోస్మిన్ వీక్ష్యసే స్వయమ్ ॥
వపుశ్చ తవ దేవేశ జగతో హితబోధకమ్ ।
అనాదిసాధనత్వేన తపోలోకే ప్రశంససి  ॥
ధ్రువం  నానావిరిఞ్చాద్యైస్సమ్ప్రాప్తస్సమ్ప్రదర్శయన్  ।
ప్రదర్శయన్  తే నిత్యత్వం విరక్తస్సర్వదేహినామ్ ।
ఆజన్మబ్రహ్మచర్యం  చ పరమం చ గృహాశ్రయమ్  ॥
వనాశ్రయం  చ గిరిశః సూచయస్యఖిలేశ్వర ।
భుజఙ్గహారహారీ యోయోగీ స్యాత్స సుధీరితి ।
కుద్దాలి  త్వం దృఢం ఛిన్ద్యాః  జ్ఞానేన  భవదుర్గమమ్  ॥
త్రిశూలమేకహస్తేన  బిభర్షి చ పరాయుధమ్ ।
తద్బ్రహ్మవిష్ణురుద్రైక్యం   భక్త్యా బోధయసి ప్రభో  ॥
విడమ్బయసి దుర్లక్ష్మీం  మదాన్ధానివ  శిక్షయన్ ।
ఇత్యాద్యశేషచేష్టాభిర్జగతాం   హితబోధక ॥
జగద్గురుమథో  నాథ పృచ్ఛామి త్వాం మనోగతమ్ ।
అగస్త్యముఖ్యైర్మునిభిరహం  పృష్టో నదీః శుభా ॥
సర్వేశ త్వద్విభూతీనాం త్వత్ప్రసాదాత్పృథగ్విధాః ।
అథ తే కృష్ణవేణ్యాశ్చ  పుణ్యం మాహాత్మ్యముత్తమమ్ ॥
అగాధతత్త్వమజ్ఞాత్వా  సర్వజ్ఞత్వముపాగతాః  ।
శుశ్రూషవశ్చ  సర్వేఽమీ పురాణశ్రవణోచితాః  ॥
మునయస్త్వం ప్రసీదేశ  భిషజో భవరోగిణామ్ ।
ఇతి ప్రశ్నం  సమాకర్ణ్య  ప్రహృష్టాస్తే    సభాసదః ॥
స్తువన్తి  షణ్ముఖం గూఢం కృష్ణామాహాత్మ్యకాఙ్క్షిణః   ।
అథ తామభ్రగమ్భీరధ్వనిరీశోఽభ్యధాత్సభామ్  ॥
హర్షయన్  దన్తరుగ్జాలైస్సుధావర్షైరివామలైః     ।
ఈశ్వర ఉవాచ ।
సాధు వత్స కృతః ప్రశ్నో  యః కృష్ణామహిమాశ్రయః   ।

జ్ఞాతవ్యో  హ్యేష యత్నేన గూఢస్సర్వతమోపహః ॥
కృష్ణేయం  విష్ణురూపస్య  తనుర్మమ జలాత్మికా ।
యత్తః కృష్ణా చ సైవాన్యే  తత్ప్రభావం పరం విదుః ॥
సకృద్యత్పాదసంస్పర్శాద్గఙ్గాభూత్స్మర్తృమోక్షదా   ।
తస్య విష్ణోస్తనుస్సాక్షాత్కృష్ణేయం    కథమీడ్యతే ॥
మహాఘశమనాచ్చాపి ఖ్యాతా లోకే మహానదీ ।
తీర్థాశ్చ  బ్రహ్మణా  సృష్టాః  విష్ణుతః  తాః సమాసృణోత్ ॥
మాహాత్మ్యం మాయయా తేన నేదృశం జ్ఞాయతే  జనైః  ।
కృష్ణేన  సృష్టా కృష్ణేయం  భువం నీతా చా యద్దివః  ॥
కృష్ణేయం  విష్ణునా  చైష  దుహితృత్వేఽర్పితా విధేః ।
కల్పాదౌ సర్వజగతామఘౌఘధ్వంసనాయ వై ॥
నదీనామగ్రజననా  మాహాత్మ్యఞ్చ మహత్త్వతః ।
సర్వఙ్కర్షతి  చాఘౌఘం తేన కృష్ణా ప్రకీర్తితా   ॥
సఙ్క్షిప్య  వక్ష్యామి నిబోధ కృష్ణామాహాత్మ్యమస్మిన్  యది విస్తరోస్యాః ।
స్వల్పోఽపి కల్పోయమితః ప్రవృద్ధినేయస్తు   తస్యా మహిమా త్వపారః ॥
ఇతి శ్రీస్కాన్దపురాణే   కృష్ణవేణీమాహాత్మ్యే  కృష్ణానదీప్రాదుర్భావో 
నామ ద్వితీయోధ్యాయః ॥

స్కన్దాయ  ఈశ్వరోపదిష్టకాలమహిమాఘట్టః 
శ్రీమహాదేవ  ఉవాచ ।
కల్పాద్యస్య కృతస్యాదావియం దేవ్యవసత్పురా ।
వైష్ణవీ   బ్రహ్మణః  పుత్రీ పూజ్యమానా సురర్షిభిః  ॥
తథా పుణ్యమయా కృష్ణా సర్వత్ర సుధియో జనాః ।
సమాయుషస్సదానన్దా నోత్తమాధమమధ్యమాః ॥
తేషాం స్వాభావికీ సిద్ధిః  హ్లాదినీహ  రసోల్లసా  ।
అథ కాలస్వభావోత్థపాపబీజసమాగమాత్  ॥
తేషాం మిథస్తు సఙ్ఘర్షైస్సిద్ధిరేషా    రసోల్లసాః  ।
పునర్బ్రహ్మప్రసాదేన  కల్పవృక్షాః జనేష్టదాః  ॥

జాతాస్తేప్యఘవృద్ధ్యాథ  నృణాం దోషాత్తిరోభవన్ ।
పునస్తేషాం హి వృద్ధ్యర్థమౌషధ్యస్స్వయముత్థితాః    ॥
నానాఫలరసాస్తాశ్చ తద్దోషాద్భువమావిశన్  ।
పునస్తైరర్థితో   బ్రహ్మా  వృద్ధ్యర్థం   సమకల్పయత్ ॥
వృష్టిమోషధిసిద్ధ్యర్థం    హస్తసిద్ధిం  చ కర్మజామ్ ।
ధర్మాధర్మవ్యవస్థాం  చ మర్యాదాశ్చ పృథగ్విధాః ॥
నృణాం సర్వజగత్స్థిత్యై   ధర్మో జాతశ్చ చతుర్వపుః ।
నరో నారాయణశ్చైవ  హరిః కృష్ణ ఇతి ప్రభుః  ॥
తే దృష్ట్వా  తాదృశం నాశం ప్రజానామఘవృద్ధిజమ్   ।
సఞ్చిన్త్య రక్షణోపాయం స్వానుజం కృష్ణమబ్రువన్   ॥
గచ్ఛాశు బ్రహ్మసదనం  కృష్ణామానయ  నస్తనుమ్ ।
సర్వాఘశాన్త్యై  జగతాం తదర్థం  సా హి నిర్మితా ॥
పితామహశ్చ వక్తవ్యః పుణ్యతీర్థాన్యనేకశః  ।
భూమౌ ప్రకల్పయేత్యేవం  నోచేన్నాస్తి జగత్స్థితిః  ॥
ఈశ్వర ఉవాచ ।
తథేతి గత్వా కృష్ణోథ  నివేద్య బ్రహ్మణేఽఖిలమ్  ।
బ్రహ్మలోకాత్కృష్ణానద్యానయనఘట్టః  
కార్యం లేభే తతః కృష్ణాం  బహుమానాత్సమర్పితామ్ ।
బ్రహ్మణా  సర్వదేవైశ్చ  సత్కృతో భగవాన్ముదా ॥
తామాదాయయయౌ కృష్ణః  పూజ్యమానాం సురోత్తమైః  ।
బ్రహ్మవిష్ణుస్తథా    రుద్రస్సర్వే  దేవాస్సహర్షిభిః  ॥
సోత్సాహం మానయన్తస్తామనుజగ్ముస్తథా భువమ్ ।
కస్మిన్ దేశే తు దేవీతి మన్త్రయన్తస్తు  తే సురాః ॥
గచ్ఛన్తో దదృశుః కశ్చిన్మహాత్మానం తపస్వినమ్ ।
తే తమూచురనేకస్తం కిమిచ్ఛసి వృణుష్వ తత్ ॥
దేవ్యాగమోత్సవే హ్యస్మిన్ దేయం యస్య యదీప్సితమ్ ।
తతస్తపస్వీ హృష్టాత్మా  తాన్ ప్రణమ్య  కృతాఞ్జలిః  ।

తస్యాః పుణ్యజలస్నానాదహం ప్రాప్స్యామి  ధన్యతామ్ ॥
కృష్ణం  కృష్ణాం  చ తాం ప్రాహ  సహ్యాద్రిం  వత్స్యథామరైః  ।
దేవ్యాగమమిమం జ్ఞాత్వా  సమారాధయితుం శివమ్ ॥
ముక్తిః ప్రవర్తతామేషా   సాక్షాద్విష్ణుమయా  త్విహ ।
తస్మిన్ కృష్ణాజలే  స్నానాదహం ప్రాప్స్యామి  ధన్యతామ్ ॥
మాన్యతాం చాపి లోకేస్మిన్ తీర్థమాతుర్హి  గౌరవాత్ ।
తచ్ఛ్రుత్వా హర్షితైర్దేవైర్వీక్షితా     చ మహానదీ ॥
ఏవమస్తు గిరిశ్రేష్ఠ  త్వత్తస్సమ్ప్రభవామ్యహమ్  ।
సుతా తవ భవిష్యామి సహ్యజేత్యపి విశ్రుతా  ॥
ఏతచ్చ మే ప్రియతరం  కీర్త్యం నామ భవిష్యతి ।
సద్యస్త్వస్యాం మదనుజాస్సర్వనద్యుత్తమోత్తమాః ॥
త్వత్త ఏవ జనిష్యన్తి వరాన్మే భూధరోత్తమ ।
ఈశ్వర ఉవాచ ।
ఏవమస్మిన్ వరే దత్తే సహసా విస్మయం యయుః ।
భక్తవత్సలతాం దృష్ట్వా  దేవ్యా విష్ణోరివామరాః  ॥
సోఽపి ప్రసీద  చేత్యుక్త్వా ప్రణమ్య  ముదితో గిరిః ।
కృష్ణామాదాయ  తైర్దేవైస్సహితస్స్వపదం    యయౌ ॥
నరో నారాయణశ్చాపి హరిశ్చాపి సమాగతాః ।
అన్యే చ తత్ర తత్రస్థాః   సిద్ధవిద్యాధరోరగాః  ॥
తదా సహ్యగిరౌ తస్థుః  భువనాని చతుర్దశ  ।
సమేతాన్యతిహర్షాచ్చ  ద్రష్టుం   కృష్ణా మహోత్సవమ్ ॥
కృష్ణాం  ప్రశంస్య  తాం హర్షాదృషిణాం  పితృణాం తథా ।
సురాణాఞ్చ తదా వాచః తత్ర శుశ్రివిరే  శుభాః ॥
అహో కృతార్థామనుజా  హ్యేషా కృష్ణాఖిలేష్టదా   ।
కామధేనుస్సమాయాతాభూలోకాలఙ్కృతిశ్శుభా ॥
వయం చ ధన్యా మనుజైః  కృష్ణాయామనుతర్పితాః  ।
హవ్యకవ్యైస్సుపూజాభిః  ప్రాప్స్యామో  నిర్వృతిం పరామ్ ॥

లభ్యతే సకృతదప్యత్ర యది కృష్ణాజలాఞ్జలిః   ॥
తర్హి నో నిత్యతృప్తానాం స్వధయా సుధయా చ కిమ్ ।
అహో స్వలఙ్కృతా పథ్వీః సుపురా చ భవిష్యతి ॥
ప్రవాహేణామలేనాస్యాస్సర్వామఙ్గలహారిణా   ।
సభాగ్యాస్తే నరా లోకే తే చ దేశాశ్శుభోదయాః ॥
తాన్యేవ పుణ్యక్షేత్రాణి  యత్ర కృష్ణా వహిష్యతి ।
స్వర్గం  విస్తారమేష్యన్తి సఙ్కోచం నరకాణి తు ।
ఇయం స్వర్గస్య  నిశ్రేణీ  సులభాస్త ఇతః పరమ్ ॥
భవిష్యద్దేహబన్ధో  నః కృష్ణాతీరే  తు సర్వదా ।
సత్త్వేన జఙ్గమత్వేన  స్థావరత్వేన  వాస్తు నః ॥
ఈశ్వర ఉవాచ ।
ఇత్థం  హర్షాత్ప్రజల్పన్తస్సర్వే  తస్థుస్సురాదయః  ।
స్తువన్తశ్చర్షయో   దేవీం గాయన్తశ్చాపి కిన్నరాః ॥
రత్నైః  పుష్పైర్ధనైర్దివ్యైస్సర్వేషామథ      సోద్రిరాట్  ।
తేషాం చక్రే మహాపూజాం కృష్ణాయాశ్చ  విశేషతః ॥
అథ స్వయం జగన్నాథో విష్ణుః  కృష్ణాం  ప్రహర్షయన్   ।
శ‍ృణ్వతాం సర్వదేవానాం ప్రాహ  వీక్ష్య చ తం గిరిమ్ ॥
శ్రీభగవానువాచ  ।
అహమత్ర నివత్స్యామి శ్వేతాశ్వత్థవపుస్సదా  ।
మత్పాదనిస్సృతా దేవీ నదీ పుణ్యజలా భవేత్ ॥
ఇత్యుక్త్వా భగవాన్ విష్ణుః  శ్వేతాశ్వత్థోభవత్స్వయమ్  ।
తన్మూలస్థా చ సా దేవీ తోయపూర్ణాభవత్క్షణాత్   ॥
తతో జయ జయేత్యుచ్చైః  స్తువత్సు విబుధాదిషు ।
హర్షాన్నర్తత్సు  మునిష్వపససార మహానదీ ॥
దేవదున్దుభయో  నేదుః పుష్పాణి ముముచుర్ఘనాః  ।
గన్ధర్వాద్యాః  జగుర్హర్షాత్కృష్ణాయాత్ర    మహోత్సవే ॥
సోఽథ కృష్ణాం  మునిర్దేవీం  ప్రకర్షణపరో   ముదా ।

మునిసఙ్ఘవృతః  శ్రీమానన్యే  త్వనుయయుస్సురాః ।
ఇతి జగదఘనాశనాయ కృష్ణా ధవలవపుర్ధరిణీం  విదూషయన్తీ ।
త్రిభువనదురితాని  తర్జయన్తీ  స్వనిజజలేన జగామ పూర్వమబ్ధిమ్  ॥
అధర్మా రాక్షసా ఘోరాస్సర్వాణి దురితాని చ ।
దౌర్మనస్యం పరం ప్రాపుః  పుణ్యనద్యాస్సమాగమాత్ ॥
ధర్మస్సకామో విప్రాశ్చ  దేవా గావశ్చ సమ్పదః ।
ప్రహర్షం   పరమం ప్రాపుర్భువి  దేవీసమాగమాత్ ॥
యదా కృష్ణా భువం యాతా తదా భవతి పుత్రికా  ।
అధర్మవృద్ధిః  పూర్వేషాం విరుద్ధా లోకనాశినీ ॥
యుక్తో యుగక్రమో  లోకే వాఘవృద్ధ్యా  విపర్యయః ।
మహానద్యాః ప్రభావేన యావత్కల్పవికల్పనాత్ ॥
వికల్మషా జగన్మాతా సర్వపుణ్యమయా శుభా ।
తదా త్వతీవ పుణ్యాని తీర్థాఖ్యేత్ర  పదే పదే ॥
యథా సర్వేషు వేదేషు పుణ్యా ఋగ్వేదసంహితా ।
యథా త్వతీవ పుణ్యాని తత్ర సూక్తాని వై పృథక్ ॥
తథాన్యాం పుణ్యనద్యాం చ పుణ్యతీర్థాని  సన్తి వై ।
తేషాం మాహాత్మ్యమతులమనన్తం గుహ్యముత్తమమ్ ॥
ఏవం సఙ్క్షేపతః  ప్రోక్తం   దేవ్యా మాహాత్మ్యమీదృశమ్ ।
సవిస్తరన్తు తత్త్వేన  విద్ధి త్వం మదనుగ్రహాత్  ॥
మునిభ్యో వద వత్సైతజ్జగతాం   హితకామ్యయా ।
తీర్థాని  చాత్ర గుహ్యాని మత్ప్రసాదాద్వదిష్యసి ॥
నారద ఉవాచ ।
ఇత్యుక్తోనుగృహీతశ్చ స్కన్దో దేవేన శమ్భునా ।
ప్రణమ్య  హృష్టః  ప్రయయౌ  స్వార్థాయ  మునిభిస్సహ ॥
సోథాబ్రవీన్మునిభ్యస్తన్మాహాత్మ్యం  సర్వగుహ్యవిత్ ।
సహ్యాత్ప్రభృతి తీర్థాని  యావత్సాగరసఙ్గమమ్  ॥
తాని వక్ష్యామ్యహం వోఽద్య శ‍ృణుధ్వం మునిసత్తమాః ।
తీర్థాని  సర్వగుహ్యాని స్కన్దం  నత్వా జగద్గురుమ్  ॥

యశ్చేమం సమ్భవం దేవ్యా కృష్ణేనానయనం  మహత్ ।
యః పఠేదిహ పూతాత్మా సయాతి పరమం పదమ్ ॥
శ్రీకృష్ణవేణ్యాగమనం   మునీడ్యం సాక్షాచ్ఛివోక్తం పరమం పవిత్రమ్  ।
శ‍ృణ్వన్నవాప్నోతి సుదీర్ఘమాయురారోగ్యమైశ్వర్యమతోఽపి   ముక్తిమ్ ॥
ఇతి శ్రీస్కాన్దపురాణే   కృష్ణవేణీమాహాత్మ్యే  శ్రీకృష్ణాగమనం 
నామ తృతీయోధ్యాయః ॥

నారద ఉవాచ ।
తీర్థాని  కృష్ణవేణ్యాం  తుయాన్యనన్తాని ద్విజోత్తమ ।
ప్రాధాన్యాద్ధి  ప్రవక్ష్యామి  గుహ్యాద్గుహ్యతమాని  వః ।
సహ్యాద్రేరుత్తరం  శ‍ృఙ్గం  స చ బ్రహ్మగిరిః  స్మృతః ॥
యత్ర బ్రహ్మా  తపః కృత్వా ప్రాపద్రాజ్యపదం   హరేః ॥
తస్మాద్దక్షిణతో  విప్రా రమ్యో వేదగిరిః స్మృతః ।
యత్ర వేదాస్సహాఙ్గైశ్చ  మూర్తిమన్తస్సహాసతే ।
తయోర్మధ్యే మహాతీర్థపుణ్యం  మామకం స్మృతమ్ ।
యత్రామలకవృక్షస్య  పుణ్యైరేవ  ప్రదృశ్యతే  ।
తస్య మూలాత్సముద్భూతా వేణీనామ మహానదీ ।
యస్మిన్ ప్రదేశేవాశ్వత్థమూలాత్కృష్ణాసముద్గతా     ।
తత్రాదౌ  విష్ణుతీర్థం   తత్పాపినామతిదుర్లభమ్  ।
తత్ర స్నాత్వా సకృన్మర్త్యస్సారూప్యం లభతే హరేః ।
అమావాస్యా గురోర్వారే తత్స్నానం ముక్తిసాధనమ్ ।
దృష్ట్వాపి  సకృన్మర్త్యః కృతకృత్యో న సంశయః ।
తతః క్రమాద్రుద్రతీర్థం     బ్రహ్మతీర్థం   చ దుర్లభమ్  ।
తత్రస్నాత్వా  వసేత్కల్పం పదే రుద్రవిరిఞ్చయోః  ।
తతశ్చయోగో వేణ్యాశ్చ సర్వసిద్ధికరో  నృణామ్ ।
యేనేయం సర్వలోకేషు కృష్ణవేణీతి  గీయతే ।
కృష్ణాజ్ఞయా   జగచ్ఛాన్త్యై  బ్రహ్మణా  నిర్మితా శుభా ।
వేణీ చ కృష్ణయా యుక్తా మహతీం ఖ్యాతిమాగతాః ॥

తతః కకుద్మినీ సఙ్గే కృత్వాస్మిన్ వారుణం జపమ్ ।
గాయత్ర్యష్టశతం   వాపి ముచ్యతే సర్వపాతకైః  ।
శిలీదూతం మహాకాయం రాక్షసం దుష్టచేష్టిమ్   ।
తీర్థధారాభిరుగ్రాభిః   కలినా ప్రేషితం  ద్విజాః ॥
యత్ర నిర్జరతాం యాతం తత్ర తీర్థం  మహాఫలమ్ ।
విహఙ్గం  నామ లోకేస్మిన్ తీర్థానాముత్తమోత్తమమ్  ॥
యత్ర తార్క్ష్యస్తపస్తప్త్వా    లేభే సర్వమనోరథాన్ ।
తత్తీర్థం  శమ్భుసాన్నిధ్యాత్పవిత్రం  పాపనాశనమ్ ॥
యత్ర జాతిస్మరస్స్నాత్వా విహగస్సర్వమాప్తవాన్ ।
యత్రాస్తే  శఙ్కరస్సాక్షాత్స్వయమ్భూర్హితకామ్యయా  ॥
కృష్ణాయాం  యత్ర సమ్భూతో భైరవో  భీమరూపధృత్ ।
తత్క్షేత్రపతిసాన్నిధ్యాత్సిద్ధక్షేత్రముదాహృతమ్     ॥
తత్రస్నాత్వా  తు యః పశ్యేన్మౌనీక్షేత్రాధిసంహరమ్  ।
సర్వపాపవినిర్ముక్తః ప్రాప్నోతి  పరమం పదమ్ ॥
మలాపహారతోయాఖ్యా కృష్ణా పీతేన చామ్భసా ।
యత్ర నాగేశ్వరో దేవస్సమ్భూతో భక్తవత్సలః ॥
తం దేవం వాసుకిస్సాక్షాత్సర్వదైవానుతిష్ఠతి   ।
సుధియాం నష్టపాపానాం  సనాగస్త్వక్షిగోచరః ॥
తత్ర తచ్చ మహాస్థానం  సర్వసిద్ధికరం  నృణామ్ ।
కుమ్భేశ్వరం తథోదీచ్యాం స్నాత్వా దేవం సమర్చయేత్ ।
సర్వపాపవినిర్ముక్తో రుద్రలోకే  మహీయతే ॥
తతః పౌలస్త్యతీర్థం  చ పౌలస్త్యేశస్తథా  హరః ।
తత్ర స్నాత్వా తమర్భ్యచ్య సర్వాన్కామానువాప్నుయాత్ ॥
మార్కణ్డేయస్తతః  ప్రాచ్యాం  తపః కుర్వన్ మహామతిః ।
ఆరిరాధయిషుః దేవీం తుష్టావ  పరయా గిరా ॥
మార్కణ్డేయ  ఉవాచ ।
ప్రణతోఽస్మి  జగన్మాతర్జగచ్ఛాన్త్యై   భువం గతామ్ ।
తపసా బ్రహ్మణా  లక్ష్మీ కృష్ణానీతాం  హరేస్తను ॥

లసత్తరఙ్గమాలాభిస్స్వర్గసోపానపఙ్క్తివత్    ।
యాభాతి వితతా భూమౌ భాతి హుఙ్కుర్వతీ వయా ॥
రోషాజ్జగదఘౌఘానాం  తజ్జనాయ  జగద్గృహామ్  ।
ఆవర్తనాభిః పద్మాక్షీ శుభ్రాఙ్గీ  ఫేనహారిణీ ॥
బ్రహ్మప్రియా   జ్ఞానకరీ  సాక్షాద్భాతి సరస్వతీ ।
అలఙ్కృతిః ప్రియా  విష్ణోః  జగద్ధాత్రీ  ధృతామ్బుజా ।
చకాస్తియా స్వయం లక్ష్మీః జగద్దుర్గతినాశినీ   ॥
బహుధా శమ్భుసాన్నిధ్యాత్సదా దర్శితగౌరవా ।
సౌభాగ్యదాయినీ గౌరీయా భాతి జగదమ్బికా ॥
లసత్పత్రికలాలాపైర్జనానాహ్వయతీవ   యా ।
మా భైష్ట  మామాశ్రయత  దదామీష్టాన్వరానహమ్  ॥
తటవృక్షపరిభ్రష్టనానాపుష్పఫలాన్వితా   ।
యాభాతి కల్పవల్లీవ  సర్వాభీష్టప్రదాం   నృణామ్ ॥
మహాత్మనాంయా శరణం పాపినామపి సర్వదా ।
విచిత్రగుణమాహాత్మ్యాం  తాం నతోఽస్మి గరీయసీమ్ ॥
త్యక్త్వా యస్స్వమయోయాతి రసస్పర్శాత్సువర్ణతామ్  ।
ఏవం కృష్ణాజలస్పర్శాత్పాపం  సద్యోఽపి పుణ్యతామ్ ॥
యేయం దక్షిణగఙ్గేతి  గీయతే దేవకిన్నరైః  ।
యేయం దక్షిణతో గఙ్గా సా దేవీ మే ప్రసీదతు  ॥
ఏవం సంస్తూయమానా సా నిర్గత్య  జలమధ్యతః ।
ప్రసన్నా  మునివర్యం తం వరదాస్మీత్యభాషత ॥
సోఽపి మౌనీ ప్రహృష్టాత్మా   ప్రాఞ్జలిః   పరమేశ్వరీమ్ ।
ప్రాహ  ధన్యోస్మ్యహం దేవి త్వాం దృష్ట్వా  భగవత్తనుమ్ ॥
దీర్ఘమాయుర్మయా  లబ్ధం  విష్ణుమారాధ్య  వై పురా ।
వినా చ భగవద్భక్త్యా తద్వ్యర్థమితి  మే మతిః ॥
తస్మాదాత్మని శివే గోవిన్దే చ జగన్మయే ।
త్వయి ప్రకృతిమయ్యాం  చ భక్తిస్స్యాత్సార్వకాలికీ ॥
ఏవమస్తు మునిశ్రేష్ఠయశ్చస్తోష్యేత్సదైవ    మామ్ ।

స్నాత్వా సోఽపి చ దీర్ఘాయుర్భక్తిరస్మాసు  స్యాద్దృఢా  ॥
నారద ఉవాచ ।
ఇత్యుక్త్వాన్తర్హితా   దేవీ మునిశ్చాత్రావసచ్చిరమ్  ।
మార్కణ్డేయార్చితం  తీర్థం  తేనైతత్పరమం  భువి ॥
మార్కణ్డేయాభిధశ్చేశస్తత్రసర్వవరప్రదః    ।
తత్ర స్నాత్వా తమభ్యర్చ్య ముక్తిమాప్నోతి మానవః ॥
ఇతి శ్రీస్కాన్దపురాణే   కృష్ణవేణీమాహాత్మ్యే  ఆనన్దాదితీర్థమహిమానామ 
చతుర్థోధ్యాయః  ॥

నారద ఉవాచ ।
తతః పరం విశాలాదినదీపఞ్చకమాగతమ్ ।
కృష్ణాం  ద్రష్టుం   తతో దేవీం దేవాశ్చ భువమాగతాః ॥
దేశస్యాతీవ రమ్యత్వాద్దేవాః  తత్రైవ  తేఽవసన్ ।
పుణ్యం పవిత్రమాయుష్యం  ఆరోగ్యాదిప్రదం  శుభమ్ ।
తత్స్నానం కీర్తిమజ్జ్జ్ఞాతం   సర్వదేవనివాసతః ॥
తత్రస్థం   శఙ్కరః ప్రాచీం  దేవాసురమునిస్తుతః ।
నివసన్ తత్రవైక్లేశాత్సర్వస్మాన్ముచ్యతేజనః    ।
॥ కుబ్జేశ్వవరాదితీర్థవర్ణనమ్    ॥
కుబ్జేశ్వరం  యదా జ్ఞాతం  సర్వకామఫలప్రదమ్  ।
తత్ర తీరే నరస్స్నాత్వా దృష్ట్వా  కుబ్జేశ్వరం  హరమ్ ॥
ముచ్యతే సర్వపాపేభ్యః శర్వలోకం సగచ్ఛతి ।
మహాతీర్థం  తతఃపూర్వం బాహుమాత్రప్రమాణతః   ।
శుక్లీభవన్తి  విన్యస్తా యత్ర కృష్ణాస్తిలాక్షతాః   ॥
తత్ర స్నాత్వా తు యన్మౌనీ నదీమధ్యే సుధీర్నరః ।
దేవాన్ పశ్యత్యసౌ సర్వాన్ప్రత్యేకం దివ్యచక్షుషా ॥
మహత్క్షేత్రం   నదీసఙ్గః  తత్ర స్నానం మహాఫలమ్ ।
మాసం స్నాత్వా తు తత్తీర్థే బ్రహ్మహత్యాం  వ్యపోహతి ॥
తతోఘహారీ సఙ్గస్స్యాత్సర్వజన్మాఘనాశనమ్  ।

ప్రాయశ్చిత్తార్థినాం   తద్ధి పరమం శరణం విదుః ॥
తత్ర సఙ్గే ద్విస్స్నాత్వా గాయత్రీం  లక్షసఙ్ఖ్యయా  ।
జపన్ కామానవాప్నోతి ముక్తిం చాథ న సంశయః ॥
సప్తసాగరసఙ్గస్తు  తతస్తీర్థం  సుదుర్లభమ్  ।
యత్ర దేవీం స్వయం ద్రష్టుమాగతాస్సప్తసాగరాః   ॥
సమస్తసాగరస్నానఫలం తత్స్నానతో భవేత్ ।
తత్రైవపర్వణి  స్నాత్వా ప్రాప్నోతి  పరమం పదమ్ ॥
అపవర్గఫలం  తేస్యుర్వర్జయిత్వేతరార్థితామ్   ।
వీతరాగోనిరాహారస్తపస్తేపేత్ర  కౌశికః ।
కౌశికీ యత్ర సంయుక్తో కృష్ణయా  సరిదుత్తమా ॥
తత్స్నానం కౌశికం జ్ఞేయమచిరాన్ముక్తిసాధనమ్  ।
యాగతిర్యోగయుక్తానాం మునీనామూర్ధ్వరేతసామ్  ।
సా గతిస్సర్వజన్తూనాం  కృష్ణాతీరనివాసినామ్  ॥
యాగతిర్యాగయుక్తస్య వారాణస్యాం మృతస్య చ ।
సా గతిస్స్నానమాత్రేణ  కృష్ణాయాం  హరివాసరే ॥
కృష్ణాతరఙ్గసమ్భూతపవనస్పర్శమాత్రతః    ।
నిర్ధూతపాతకాస్సర్వే  జనా విష్ణుపదం  యయుః ॥
తతస్సప్తకులోద్ధారం  ప్రాహ  స్కన్దో మహామతిః ।
తత్ర స్నాత్వా తమభ్యర్చ్య నదీమధ్యగతం హరమ్ ॥
తారయేత్సప్త వై పూర్వాన్ తారయేత్సప్త చాపరాన్ ।
తతస్సప్తకులోద్ధారం  తీర్థమేతత్ప్రచక్షతే  ।
శౌనకస్య మఖం యత్ర ప్రాప్తా  విగ్రహిణస్సురాః  ।
కులముద్ధార్యతే  యత్ర తత్తీర్థం   కులతారకమ్ ।
తత్ర స్నాత్వా స్వయమ్భూతం శమ్భుభూమివిధారకమ్ ॥
అర్చయిత్వా సమాప్నోతి గతిమత్యన్తదుర్లభామ్  ।
తతశ్చ భారతం తీర్థం  చక్రే యత్ర మఖం ద్విజాః ॥
దౌష్యన్తిర్భరతస్తత్ర స్నానాల్లక్ష్మీప్రవర్ధనమ్    ।
తతఃపూర్వముఖే తస్య స్థానం  మునిగణైర్వృతమ్  ॥

యైరదృష్టా  పునః కృష్ణా తస్థౌ తద్గతగౌః  క్షణమ్ ।
తతస్తే మునయో ద్రష్టుం   జగన్మాయామ్ ఉపాగతాః ।
మధువృక్షవితానాని గృహీత్వార్చయితుం యయుః ॥
తేఽన్యోన్యమూచుః ప్రత్యక్షమదృష్ట్వాస్యాస్తనుం   శుభామ్ ।
పూజయామః కథం దేవీమితి తాం తుష్టువుర్ముదా  ॥
ఋషయ ఊచుః ।
త్వం భక్తవత్సలేత్యేవం సర్వలోకేషు గీయసే ।
భక్త్యాసముపయాతానాం వ్రజనో  దృష్టిగోచరమ్  ॥
ససమ్భ్రమాగతాహ్యత్ర యత్తిష్ఠస్యాశ్రమాన్తికే   ।
తద్విజాశ్రమరక్షార్థమహోబ్రహ్మణ్యతా    తవ ॥
జగద్ధితామృతమయీ  సాక్షాద్రత్నామ్బుమయ్యసి  ।
అపి చామరతాంయాన్తి మర్త్యాస్త్వత్సేవకాస్తతః  ॥
సురేభ్యః కలశేనైవమితం  ధాతామృతం దదౌ ।
మర్త్యేభ్యస్త్వతి  కారుణ్యాత్త్వం మహామృతవాహినీ ॥
ధర్మార్థినాం  ముముక్షూణాం అర్థకామావపీచ్ఛతామ్  ।
సుఖోపాయపదం త్వం హి సర్వే తేనైవ  కల్పితాః ॥
శరణం సర్వవర్ణానాం  సమస్తాశ్రమిణామపి  ।
సర్వజీవశరణ్యాం త్వాం కేమర్త్యానోపయాన్త్యహో ॥
హంసా న కేవలమమీ జలకాఙ్క్షిణ
స్త్వామాయాన్తిదూరగహనాద్భువి తోయకామాః ।
ఆయాన్త్యహో పరమహంస వరాశ్చదేవి
త్యక్తస్పృహాః  అపి సుఖాదిషు మోక్షకామాః ॥
జన్తూనామఖిలాఘఘ్నీ  ప్రయాణం  తు పదే పదే ।
జ్యోతిష్టోమఫలం  దద్యాద్యతస్వాం నోపయాన్త్యహో ॥
యద్యప్యేకదినే సమ్యక్త్వత్తీరేనుష్ఠితం   జనైః  ।
స్వకర్మభక్త్యాసతతమచ్ఛిద్రం  తైః  కృతం భవేత్ ॥
బ్రహ్మవర్చసకామాస్త్వామర్థవిద్యార్థినస్తథా     ।
ఆయాన్తి విప్రాభూపాశ్చ  తేజోరాజ్యజయార్థినః  ॥

ధనధాన్యార్థినో  వైశ్యా  అన్యేచోచ్చావచా జనాః ।
స్వర్గకామాఖిలాద్యర్థం   కృతార్థాస్త్వాం  వ్రజన్తి   తత్ ॥
దేవదైత్యాప్సరస్సిద్ధా  నాగగన్ధర్వకిన్నరాః  ।
స్వస్వకామార్థమాయాన్తి  త్వామేవజననీమివ ॥
త్వన్మూర్తిర్ధవలాదీర్ఘాకుటిలాభాతి   దూరతః ।
ఆగతస్యభువన్ద్రష్టుం   శేషస్యేవాకృతిశ్శుభా ॥
యస్యాస్తు మాహాత్మ్యమహో శివోఽపి న సర్వమేతావదితి బ్రవీతి  ।
సఙ్క్షిప్తమేవేత్యవదద్గుహాయ    తాం త్వాం నమో దేవి కథం మనుష్యాః ॥
ఏవం సదానన్దగుణాం  వరేణ్యామనన్తమూర్తిం శరణం గతా స్మః ।
గృహాణపూజాం స్వతనుం ప్రసన్నాం  ప్రదర్శయోర్వ్యాఙ్కురు  నః కృతార్థాన్  ॥
నారద ఉవాచ ।
ఏవం సంస్తూయమానాసా జలమధ్యాత్సముద్గతా  ।
ప్రసన్నమూర్తిర్దివ్యాఙ్గీ   ద్యోతయన్తీ దిశో దశ ॥
శఙ్ఖచక్రగదాపద్మధారిణీం   పరమేశ్వరీమ్ ।
దృష్ట్వా  జయజయైత్యుచ్చైస్తువన్తః    ప్రణతా  ముహుః ॥
తతస్తైరర్పితాం  పూజాం గృహీత్వా ప్రణయా  ।
చ్ఛుభాం దిష్టమిష్టం   వరం తేషాం దదౌ దేవీ పృథక్పృథక్ ॥
సబాలవృద్ధస్త్రీకైస్తైరదృష్టార్ధిభిరాశ్రయే        చిరమ్ ।
నానావరాన్ దత్వా యయౌ ప్రీత్యా  ప్రసాదితా  ॥
తతస్తన్మధ్యతః కృత్వా ద్విధాయాతా మహానదీ ।
సంయుక్తా పావనీయస్మాదాశ్రమస్థైస్తథాస్థితమ్     ॥
మధ్వాదివస్తుభిర్యస్మాత్పూజితాతైర్మహానదీ  ।
తస్మాన్మధుపురం నామ తత్తీర్థం  పరమం విదుః ॥
తత్ర తీర్థే నరాస్స్నాత్వా యజ్ఞానాం  తపసః ఫలమ్ ।
సర్వేషాం ప్రాప్నుయుస్సద్యో  దేవీ చాస్య వరప్రదా  ॥
తయోః ప్రవాహయోస్సఙ్గః   తీర్థముత్తరతశ్శుభమ్  ।
దేవహ్రదం  నామ యత్ర జలక్రీడారతాస్సురాః  ॥

మాసం తు నియతస్తత్ర వసన్ పశ్యేత్సురాఙ్గనాః  ।
తాభిః క్రీడతి  కామీ చేదకామో ముక్తిమాప్నుయాత్ ॥
కఙ్కో నామ మునిస్తత్ర గాయత్ర్యైవార్చయన్  హరిమ్ ।
సిద్ధిం  సమ్ప్రాప్తవాంస్తేన కఙ్కతీర్థముదాహృతమ్  ॥
తత్రాశ్చర్యం  క్షణం వృద్ధాః  పూర్వం తే ముచ్యతే పునః ।
యోగాభ్యాసపరా తస్థుః  తత్స్థానం  యోగసిద్ధిదమ్  ॥
శూర్పారకాఖ్యం తత్రైవ  సర్వతీర్థోత్తమోత్తమమ్   ।
తత్రాద్యాపి  జగన్నాథః ప్రాతర్వసతి  భార్గవ  ॥
అస్యామాహాత్మ్యమతులం వక్తుం వర్షశతైరపి   ।
న శక్యం తద్ధి పరమం గుహ్యం ప్రాక్సర్వసిద్ధిదమ్   ॥
జమ్బూతీర్థం  తతః పూర్వం సిద్ధిం  యత్ర స జామ్బవాన్ ।
జమ్బూవృక్షకదమ్బస్తు జమ్బూస్థానం  సముచ్యతే ॥
జమ్బూతీర్థే బుధస్స్నాత్వా దృష్ట్వా  తత్ర చ శఙ్కరమ్ ।
సర్వపాపవినిర్ముక్తో బ్రహ్మలోకే  మహీయతే ॥
తతశ్చ శతలిఙ్గస్య  సఙ్గమో  ముక్తిదః స్మృతః ।
క్రౌఞ్చతీర్థం   తతో యత్ర సిద్ధిం  క్రౌఞ్చమునిర్యయౌ  ॥
యజ్ఞవాటం  తతఃపూర్వం విదురస్య మహాత్మనః ।
తత్ర స్నాత్వా నరో భక్త్యా హ్యశ్వమేధఫలం లభేత్ ॥
తతశ్చ షణ్ముఖస్సాక్షాత్కృష్ణాం  ద్రష్టుముపాయయౌ   ।
గౌరీ పశ్చాద్యయౌ తత్ర పుత్రసన్దర్శనార్థినీ    ॥
స్వయమ్భూశ్శఙ్కరశ్చాపి తత్ర సన్నిహితస్తదా ।
వినాయకశ్చతత్స్నేహాత్సమాయాతో గణైస్సహ  ॥
తత్రైవ  సన్నిధిం చక్రుస్సర్వే  తే స్థానగౌరవాత్  ॥
తత్తీర్థం  సర్వపాపఘ్నం సర్వసిద్ధిప్రదం   తథా ।
కుమారస్య ప్రియం  స్థానం  సదా సర్వగతస్య చ ॥
పాపాన్యత్రాశు  నశ్యన్తి  మహాపాతకజాన్యపి ।
ఇన్ద్రత్వాద్యాశ్చ  సిద్ధ్యన్తి   కామాన్ముక్తిశ్చసత్తమాః ॥

తత్రస్నాత్వార్చయేచ్ఛమ్భుం  దేవం స్కన్దం  గణేశ్వరమ్ ।
సర్వపాపవినిర్ముక్తో గణైశ్వర్యం  ప్రపద్యతే  ॥
తత్ర కార్తీకమాసే తు వసన్ముక్తిమవాప్నుయాత్ ।
మాఘే తు శివసాయుజ్యం స్నాత్వా ప్రాగుదయాద్రవేః   ॥
కార్తిక్యాం కృత్తికాయోగే యః కుర్యాత్స్వామిదర్శనమ్ ।
సప్తజన్మభవేద్విప్రో ధనాఢ్యో వేదపారగః ॥
సకృద్యద్వా కదాచిద్వా స్నాత్వా తం ప్రణమేన్మహాన్  ।
బ్రాహ్మణో  జాయతే న్యస్మిన్ జన్మన్యఘయుతోఽపి సన్ ॥
జపస్తపస్తథా  దానం హోమశ్చాథ తిలోదకమ్ ।
తత్రాక్షయఫలం  విప్రాస్తత్తీర్థం     హ్యుత్తమం భువి ॥
ఆదిత్యహృదయం నామ తీర్థం  గుహ్యతమం తతః ।
తత్ర స్నాత్వా సమభ్యర్చ్య నదీమధ్యగతం రవిమ్ ॥
సర్వపాపవిశుద్ధాత్మా  భిత్వా చణ్డాంశుమణ్డలమ్   ।
ప్రయాతి  పరమం స్థానం  యద్గత్వా  న నివర్తతే ॥
అష్టకాయాస్తతస్సఙ్గం   సర్వపాపహరం శుభమ్ ।
స్వయమ్భూశ్శఙ్కరస్తత్రసర్వధా  భక్తవత్సలః ॥
వాల్మీకం తు తతః పూర్వం యత్రాస్తే   తపసా పురా ।
విష్ణుమారాధ్యన్నచిరాల్లేభేఽభీష్టాన్    పరాన్వరాన్ ॥
సర్వజ్ఞత్వం  కవిత్వం చ ముక్తిం చాన్తే మునీశ్వరాః ।
తత్ర స్నాత్వా నరో భక్త్యా ప్రజ్ఞాం   మేధాం విదన్తి చ ॥
పురతస్తస్య వై తీర్థం  సిద్ధిహ్రదముదాహృతమ్   ।
యత్ర సీతాం సుతాం లేభే లక్ష్మీమారాధ్య మైథిలః  ॥
తత్ర స్నాత్వా నరో భక్త్యా నారీ వాయతమానసా ।
సౌభాగ్యం పరమం లబ్ధ్వా  ప్రాప్నోతి  పరమాం శ్రియమ్  ॥
ముద్గలస్య  తతస్తీర్థం  పుణ్యం స్కన్దేన  కీర్తితమ్  ।
తత్ర స్నాత్వా నరో భక్త్యా పూతస్స్వమర్గవాప్నుయాత్  ॥
తతస్స్కన్దపురం  నామ తీర్థస్నానం  మహాఫలమ్ ।

శిలాయాం దృశ్యతే యత్ర పుణ్యం రుద్రపదద్వయమ్  ॥
సర్వపాపవినిర్ముక్తో రుద్రలోకే  మహీయతే ।
కుమారాలయమారభ్యయావదేతద్విజోత్తమాః ॥
పృథునామాని తీర్థానాం  పుణ్యానాం సన్తి కోటయః ।
తీరద్వయే తథా మధ్యే యత్ర తత్ర పదే పదే ॥
యత్స్పర్శపుణ్యోహరహః ప్రవృద్ధం   పాపం జనానాం విధునోతి వాయుః ।
ధ్వాన్తం యథార్కో దయతాం వివృద్ధం  సవిస్తరాద్వర్ణయితుం  క ఈశః ॥
యదమ్బుపానమధికం సోమపానాద్విజన్మనామ్ ।
యత్తీరే వసనం ముక్త్యై  కృష్ణవేణీం  నతోఽస్మి తామ్ ॥
ఇతి శ్రీస్కాన్దపురాణే   కృష్ణవేణీమాహాత్మ్యే  కృష్ణానద్యుభయతటతీర్థ  -
వర్ణనం  నామ పఞ్చమోధ్యాయః ॥

త్రయోదశతీర్థప్రవచనఘట్టః     ।
నారద ఉవాచ ।
త్రయోదశాస్యా  తీర్థాని  కృష్ణాయా  దక్షిణే తటే ।
త్రియోజనాన్తరస్థాని   దుర్లభాన్యమహాత్మనామ్  ॥
తేషామపి మహాతీర్థం  సఙ్గమాఖ్యం  విరాజతే ।
వ్యక్తాముక్తావలీ మధ్యే మాణిక్యమివ భాసురమ్ ॥
తీర్థస్య  శతం పశ్చాత్పురస్తాచ్చద్విజోత్తమాః ।
యేషాం ప్రభావమతులం  రహసి ప్రాహ  షణ్ముఖః ॥
యస్త్రయోదశతీర్థేషు   స్నాయాదఘయుతో జనః ।
స్వయమిచ్ఛన్తి తం స్వచ్ఛం ధర్మకామార్థసమ్పదః  ॥
యస్త్రయోదశతీర్థేషు   త్రయోదశజలాఞ్జలీన్   ।
దద్యాత్పితృభ్యస్తేనేష్టాస్తే  యుగాని త్రయోదశ  ॥
యేషాం మాహాత్మ్యమాశ్చర్యం శంసన్తి త్రిదశా  దివి ।
పితృలోకే చ పితరశ్శ్రుతమాత్రాఘనాశనమ్  ॥
దేవాద్యాః ప్రాయశోత్రైవ   స్నానదానజపాదిభిః ।
లబ్ధవన్తో  నిజాన్ లోకాన్ యథాన్తే దివి కారణమ్ ॥

తత్స్నానమానులోమ్యేన పావనం సర్వకామదమ్ ।
అప్యేతత్ప్రాతిలోమ్యేన జీవన్ముక్తిప్రదం  శుభమ్ ॥
గోపాదతీర్థమారభ్య  తత్ర తత్రార్చయన్  పితౄన్ ।
కర్మక్షయార్థం  తీర్థేషు  స్నాత్వా ధన్యతరో భవేత్ ॥
విప్రవ్యాధవృన్తాన్తకథనమ్   ।
తత్రాప్యుదాహరన్తీమమితిహాసం  పురాతనమ్ ।
పురాభూత్సుమతిర్నామ సాలగ్రామే  ద్విజోత్తమః ॥
తత్సుతం సూతికాదోషాజ్జాతమాత్రం   జహార హ ।
నిశాచర్యతరం ప్రాప్య  మాయయాబాలహారికా ॥
సాయాన్తి విపినే రాత్రౌ భీతా దృష్ట్వా  తపోధనమ్ ।
మన్త్రిణం  భస్మదిగ్ధాఙ్గం   తత్రోత్సృజ్య  శిశుం యయౌ ॥
అథ తం దేశమాయాతో దుర్ముఖోనామ లుబ్ధకః  ।
దృష్ట్వా  బాలకమాదాయ హఠాన్నిన్యే స్వకం గృహమ్ ॥
కాలేన వవృధే బాలో బాలకైరభిరక్షితః  ।
తత్స్వభావస్తదాచారోఽభీరాన్ సోజనయత్సుతాన్ ।
అజ్ఞాతాత్మస్థితిస్సోథ   కదాచిన్మృగయాం చరన్ ॥
దష్ట్వా  చోరైర్వధ్యమానం  కృపయామోచయద్విజమ్ ।
రక్షితస్తేన విప్రర్షిః   కణ్వాఖ్యో నామ సోబ్రవీత్  ।
కోస్యప్రత్యుపకారస్స్యాదితి  దధ్యౌ క్షణం సుధీః ॥
విప్రవ్యాధస్య  వృత్తాన్తం  విదిత్వా సోఽతివిస్మితః ।
త్యజ భావమిమం శీఘ్రం  హతస్స్వామౌఘవిచ్యుతిః ।
ఉక్త్వేతిపూర్వస్మరణం దదౌ జ్ఞానం  సదాత్మనః ।
జ్ఞాత్వా  సోఽఖిలవృత్తాన్తం  సహసా వ్యాకులోభవత్ ।
సాశ్రుభిః  ప్లావితో  భీతస్తం ప్రణమ్యాహ  భీతవత్ ।
స్వామిన్ కథయ కారుణ్యాత్కా మే స్యాదిహ నిష్కృతిః ।
కణ్వ ఉవాచ ॥
హే వ్యాధపుత్ర సన్త్యేతే  ప్రాయశ్చిత్తం  న చ క్షమమ్ ।
తస్మాత్త్వం తీర్థచరణో  భవ నిర్యాహి మా చిరమ్ ॥

యదలభ్యం మఖైర్దానైస్తపస్వాధ్యాయ     సంయమైః  ।
తల్లభ్యం  హి క్షణాత్తీర్థైరచిన్త్య  మహిమాన్వితైః  ॥
తత్రాప్యతిరహస్యాని  వక్ష్యే తీర్థాని  యైర్భవాన్  ।
సద్య ఏవ దివం పూతస్సశరీరో గమిష్యసి ॥
అస్తి దక్షిణదిగ్భాగే కృష్ణాఖ్యా  సహ్యజా నదీ ।
తస్యా మలాపహారిణ్యా సఙ్గస్త్రైలోక్యవిశ్రుతః    ।
తస్మిన్ ప్రదేశే  తీర్థాని  సుపుణ్యాని త్రయోదశ  ॥
తత్సఙ్గాత్పరతః  క్రోశే  ప్రాక్క్రోశే  సన్తి తత్ర వా ।
తేషు స్నాత్వానులోమ్యేన మోక్ష్యసే సర్వకిల్బిషైః  ॥
ప్రాతిలోమ్యేన  బ్రహ్మైవ   జీవన్ముక్తోభవిష్యసి ।
ఇత్యుక్త్వానుగ్రహం  తస్మిన్ కృత్వా ద్రుతగతిం  మునిః ।
ఏకాహేనైవ  తత్స్నానం సిద్ధ్యేదితి  యథోదితమ్ ।
మునిం వ్యాధోథ తం నత్వా తత్ప్రసాదబలాద్దృతమ్  ।
కృష్ణాం  ప్రాప్యాతిదూరస్థాం   స తు తీర్థేషు  తేషు చ ॥
క్రమాత్స్నాత్వానులోమ్యేన  ప్రాతిలోమ్యమగాత్పునః  ।
శుక్లతీర్థే  తతస్స్నాత్వా వీతపాపస్సమాహితః ॥
విప్రవ్యాధోఽపి  పూతాత్మా సశరీరో దివం యయౌ ।
విమానేనార్కవర్ణేన  సురస్థితైశ్చ   సత్కృతః ॥
అతీత్య బ్రహ్మణో  లోకం విష్ణులోకమితో  గతః ।
తచ్ఛ్రుత్వా తీర్థమాహాత్మ్యం  సిద్ధగన్ధర్వచారణాః   ॥
విస్మయం పరమం ప్రాపుః  ప్రశశంసుర్మహానదీమ్  ।
నైతచ్చిత్రమితి   ప్రోచుస్తత్వజ్ఞాస్తు   మహర్షయః  ॥
కృష్ణం  చ కృష్ణవేణీం  చ శ్రితానాం  కిన్ను దుర్లభమ్  ।
శ్రీవేణీప్లవనాయ  భూమౌ వాఞ్ఛన్తి దేవాః ఖలు మర్త్యజన్మ ।
తస్యాః ప్రభావం  సకలం ప్రవక్తుం  శివో హరిర్వాదిభవో గుహో వా ॥
ఇతి శ్రీస్కాన్దపురాణే   కృష్ణవేణీమాహాత్మ్యే  విప్రవ్యాధవృత్తాన్తో
నామ షష్ఠోధ్యాయః  ॥

గోపాదతీర్థ మాహాత్మ్యమ్
ఋషయ ఊచుః ।
అహోమాహాత్మ్యమేతేషాం తీర్థానాం  విస్మయావహమ్ ।
స్వామిన్ కథయ నామాని తత్ప్రభావం క్రమాద్వద  ॥
నారద ఉవాచ ।
పశ్చిమే ప్రథమం  తీర్థం  గోపాదమితి విశ్రుతమ్  ।
తత్సహస్రవిస్తారబహుగోపాదచిహ్నితమ్  ॥
మర్యాదార్థం  చ తస్య ప్రాగ్గోపాదాన్తే   శివస్స్థితః  ।
లిఙ్గభూతః  స్వయమ్భూతో గోపాదేశోమ్బికాసుహృత్ ।
సురభిస్సా జగన్మాతా సమభ్యర్చ్య చ శఙ్కరమ్ ।
గవామైశ్వర్యమాసాద్య  తీర్థస్యాపి  దదౌ వరాన్ ।
కామధేనురువాచ ।
యోత్ర స్నాత్వా నదీమధ్యే గోపాదేశం స్పృశేన్నరః ।
గోవధాన్ముచ్యతే ఘోరాదుపవాసాత్త్రిభిర్దినైః    ॥
లోకానాం మాతరో గావస్తాసాం ద్రోహం  చరన్తి యే ।
న తేషాం నిష్కృతిః కాచిద్వినా గోపాదసేవనాత్ ॥
తాడయన్తి శపం త్వేతాః క్లేశయన్త్యతికర్మణా  ।
నిరుద్ధ్యన్తి   భవేత్తేషామత్ర స్నానం విశోధనమ్ ॥
యోత్ర స్నాత్వార్చయేల్లిఙ్గం   మాసమేకం జితేన్ద్రియః  ।
ఇహైశ్వర్యం  సమాయాతి ప్రేత్య  గోలోకమశ్నుతే ॥
స్వపితృభ్యస్తు యో దద్యాత్తిలమిశ్రాన్  జలాఞ్జలీన్  ।
కామధేనుర్దుహేత్తాంస్తు  తేషామాశాప్రపూరణీ  ॥
నారద ఉవాచ ।
ఇతి దత్వా వరాన్ దేవీ బహూన్ స్వం గోకులమ్ ।
యయౌ పర్వస్వద్యాపి చాయాతి తేనేదం గోపదాఙ్కితమ్ ॥
తత్ర తావన్మహాభక్త్యా స్నాత్వాభ్యర్చ్య పిత్రూన్  సురాన్ ।
శివం తతో నమస్కుర్యాదేభ్యో మన్త్రమిమం  జపేత్ ॥
నమో గోభ్యః శ్రీమతీభ్యస్సైరభేయీభ్య   ఏవ చ ।

నమో బ్రహ్మప్రసూతాభ్యః   పుత్రీభ్యోఽపి  నమో నమః ॥
ఏవం కృత్వా సకృన్మర్త్యః పూతో బ్రహ్మపదం  యయౌ ।
శ‍ృత్వైతద్దూరసంస్థోఽపి    గోప్రదానఫలం  లభేత్ ॥
శ‍ృణుయాత్తచ్చమాహాత్మ్యం తద్గృహే  సమ్పదస్సదా ।
న క్షీయన్తే చ చత్వారి క్షీరం దధి ఘృతం మధు ॥
ఇతి శ్రీ స్కాన్దపురాణే  కృష్ణవేణీమాహాత్మ్యే  గోపాదతీర్థ వైభవం
నామ సప్తమోఽధ్యాయః ॥

అనన్తతీర్థ మాహాత్మ్యమ్
నారద ఉవాచ ।
తస్మాత్పూర్వమనన్తాఖ్యం పఞ్చాశద్ధనురాయుతమ్  ।
తీర్థం  యావత్సరిన్మధ్యేలిఙ్గం  శేషఫణాన్వితమ్ ॥
తత్రానన్తస్తపస్తేపే     కాద్రవేయో  మహామతిః ।
ఉరగో గరుడాద్భీతో హరేహరహరేతి చ ॥
అథ కాలేన సుప్రీతౌ  యశ్శౌరిర్జగతామ్పతిః  ।
సమాగమ్యాభయం దత్వా తం చక్రాతే  మహామతిమ్ ॥
శయ్యాభవ మమేత్యుక్త్వా విష్ణుస్తస్య   ఫణే స్థితః  ।
ఉపావిశత్సుఖం తస్మిన్ దయయా సహ శమ్భునా ॥
ప్రసన్నప్రభుసంస్పర్శాత్సోఽపి   నష్టతపఃశ్రమః   ।
జహర్ష ధన్యతాంయామి ప్రసీద  ఇతి చాబ్రవీత్  ॥
తావద్బ్రహ్మాదయో దేవా వేదాస్తీర్థాని  చర్షయః  ।
సమేత్య తుష్టువుస్సర్వే  హర్షాద్దేవం   ఫణస్థితమ్  ॥
ఫణిశయ్యాసమారూఢం లక్ష్మీశం సహ శమ్భునా ।
చక్రుర్మహోత్సవం  సిద్ధాగన్ధర్వాః   పుష్పవర్షిణః  ॥
తతోనన్తో వరాన్ వవ్రే దేవం దేవౌఘసన్నిధౌ ।
మన్నామ్నేదం భవేత్తీర్థమనన్తం  సర్వకామదమ్ ॥
తీర్థాని  చామరాణాం చ దేవానాం చ తథైవ  హి ।
యోగినాం చాపి కలయో మమ చాస్త్వత్ర సన్నిధౌ ॥

శ్రీవిష్ణురువాచ   ।
అనన్తతీర్థమిత్యేతత్కీర్త్యం  నామ భవిష్యతి ।
స్నానదానజపాదీనామనన్తఫలదం సదా ॥
అనన్తస్త్వమనన్తోహమనన్తోయం  సదాశివః ।
తీర్థాని  దేవా వేదాశ్చ సర్వేనన్తాః స్థితా  ఇహ ॥
శ్రీమహాదేవ  ఉవాచ ।
యోత్ర స్నాత్వా ఫణస్థానం  సమధీతే స్తుతిం గవామ్ ।
అర్చయేద్గణపో  భూత్వా స మయా సహమోదతే ॥
బ్రహ్మాదిదేవాః
అస్మాకం సన్నిధిశ్చాస్తు సన్నిధౌ దేవదేవయోః ।
ప్రియాయ  నాగరాజస్య యోభూచ్ఛయ్యా జగత్పతేః ॥
నారద ఉవాచ ।
ఇత్థం  సమ్భాష్య తే సర్వే తత్రైవాన్తర్దధుస్తదా   ।
సదా సన్నిహితాశ్చాత్ర తేనేదం తీర్థముత్తమమ్  ॥
తదాప్రభృతి  లోకానాం జ్ఞాపనార్థం   జలాన్తికే ।
అద్యాపి దృశ్యతే లిఙ్గం  ఫణే హరిహరాత్మకమ్ ॥
పఞ్చాన్యాని చ లిఙ్గాని  సిద్ధవన్ద్యాని   సన్తి హి ।
తత్ర పుణ్యాని దృశ్యాని శిలానామన్తరాన్తరే ॥
తత్ర స్నానం చ దానం చ తపశ్శ్రాద్ధం  తిలోదకమ్ ।
అనన్తగుణతాంయాతి సదానన్తప్రసాదతః  ।
తస్మాత్స్నాత్వాతినియతో లిఙ్గం  హరిహరాత్మకమ్ ॥
శేషం చ భక్త్యా సమ్పూజ్య ప్రణమేద్యది  వై జపన్ ।
యోనన్తో ధరణీం ధత్తేయోనన్తస్య ఫణే స్థితః  ॥
యేనన్తస్థాశ్చ  విశ్వాంస్త్రీననన్తాన్  ప్రణతోఽస్మి  తాన్ ।
ఏవం కృత్వా సకృద్వాపి శివలోకే మహీయతే ।
పఞ్చమ్యాం కుర్వతశ్చైవ  నాస్తి సర్పభయం క్వచిత్ ॥
క్షీరేణ స్నపయేద్దేవం  పఞ్చమీషు చ పఞ్చసు ।
యత్కామ్యతే తదాప్నోతి నిష్కామః పరమం పదమ్ ॥

ఆశ్లేషా  సు చతుర్దశ్యాం  పఞ్చమ్యేకాదశీషు చ ।
అష్టమ్యాం  చైవ  యః స్నాయాన్నాస్తి తస్యేహ దుర్లభమ్  ॥
యోనన్తతీర్థస్య  శ‍ృణోతి దివ్యమ్ మాహాత్మ్యమేతన్మునిసఙ్ఘగీతమ్  ।
స సర్వరోగాదిభయవ్యపేతః కులాభివృద్ధిం  లభతే యశశ్చ ॥
ఇతి శ్రీస్కాన్దపురాణే   కృష్ణవేణీమాహాత్మ్యే  అనన్తతీర్థవర్ణనం 
నామాష్టమోధ్యాయః  ॥

సూర్యతీర్థవర్ణనమ్ 
నారద ఉవాచ ।
సూర్యతీర్థం  తతః పూర్వమితి తీర్థవిదో  విదుః ।
ధనుశ్శతద్వయంయావత్సిద్ధిదం  సిద్ధసేవితమ్  ।
తస్య పశ్చిమమర్యాదాం జ్ఞాపయన్  లిఙ్గరూపధృత్  ।
సోమేశ ఇతి విఖ్యాతో నదీమధ్యే శివస్థితః  ॥
మహర్షిర్నైధృవో   నామ తత్ర తప్త్వా మహత్తపః ।
ఆరాధయన్ జగత్సూతిం సూర్యం తుష్టావ  భక్తితః  ॥
నైధృవః
నమస్సవిత్రే వ్యక్తాయమూర్తయే పరమాత్మనే ।
సన్ధ్యయోః  ధ్యానగమ్యాయ శుద్ధభాసాయతే  నమః ।
ఛన్దోమయాయ  స్వచ్ఛన్దచారిణే  చారురోచిషే ।
బ్రహ్మాణ్డగృహదీపాయ   సదా సత్కర్మసాక్షిణే ।
చక్షుషాం చక్షుషే నిత్యం నమోఽప్రతిమతేజసే  ॥
త్వమాదాయ రసం భూమేః కాలే విసృజసి ప్రభో  ।
ఓషధీస్త్వం తు పుష్ణాసి  తాః పుష్ణన్త్యఖిలం   జగత్ ।
న కేవలం ప్రపుష్ణాసి   క్షీణం శశినమాగతమ్ ॥
కరోషి సర్వతః పూర్ణాన్  భక్తాంశ్చాపి కృతానతీన్ ।
త్వం పూరయసి మర్త్యానాం జీవనార్థం  జలాశయాన్ ॥
నిజగోభిరమర్త్యానాం చన్ద్రాఖ్యం  చామృతన్దదత్  ।
గ్రహనక్షత్రతారకాచక్రం    త్వం పుష్ణాస్యక్షరైశ్శుభైః    ॥
మాలాకార ఇవామ్లానం  పుష్పరాశిమనుక్షణమ్ ।

త్వన్నామవిభవజ్ఞానామజ్ఞానం   తిమిరం యథా ॥
యథాశోషయసి గ్రీష్మే  తృణాని దురితం తథా ।
త్వం జలాఞ్జలిభిః  పూజ్యో నిత్యాభ్యుదయశాలిభిః ॥
త్వం భక్తాన్త్సత్స్వభావేన  కరోషి కరుణానిధే ।
బ్రహ్మాదిదేవాస్సన్ధ్యాను   యత్కుర్వన్తి జలాఞ్జలీన్  ॥
యుక్తం తన్నహి పూజాది తేషాం త్వదుదయం వినా ।
యథా ప్రత్యక్షదేవస్త్వమాగమైరైవ    బోధ్యసే ॥
ఆయురారోగ్యలక్ష్మ్యాదిప్రత్యక్షఫలదస్తథా  ।
త్వమేవ చక్షుశ్చక్షుశ్చ తేజశ్చాప్యుపకారకః ॥
బోధ్యం చ పరమాత్మేతి త్వన్మయం సకలం జగత్ ।
ప్రసీద  సర్వభూతాత్మన్ కాలాత్మన్ సర్వతోముఖ ॥
జన్మమృత్యుజరావ్యాధిసంసారభయనాశక ॥
నారద ఉవాచ ।
ఏవం సంస్తువతస్తస్య భగవాన్ భక్తవత్సలః ।
దివ్యాకృతిః పురస్తస్థావాగత్య  నిజమణ్డలాత్  ॥
తం దృష్ట్వా  సహసా దేవం హృష్టమూర్తిశ్చ  నైధృవః  ।
పపాత దణ్డవద్భూమౌ  ప్రసీదేతి  వదన్ముహుః ।
తముత్థాప్యాహ  దేవేశో వరం వరయ సువ్రత  ।
ప్రీతోఽస్మి  భక్త్యా తపసా స్తోత్రేణ  చ మహామతే ॥
నైధృవః
తుష్టోఽసి  యది సర్వేశ సర్వరోగహరో హ్యసి ।
జ్ఞానభక్తిం  చ మే దేహి భవరోగఘ్నమౌషధమ్ ।
శ్రీసూర్యనారాయణః
యదుక్తం తత్తథైవాస్తు  స్తోత్రేణానేన యో హిమామ్ ।
భక్త్యా స్తోష్యతి తస్యాపి స ఏవాస్తు నరః పరః ॥
సూర్యతీర్థమితి  ఖ్యాతిమేతత్తీర్థం  గమిష్యతి ।
యత్ర మద్రోచిషా  తామ్రా దృశ్యన్తే  వీచయోఖిలాః ॥
యోఽత్ర స్నాత్వా సమభ్యర్చ్య సోమేశం మాం చ భక్తిమాన్ ।

నమస్కుర్యాద్వరస్తస్మై  సోస్తు యచ్చాన్యదీప్సితమ్ ॥
నారద ఉవాచ ॥
అనుగృహ్యేతి భగవాన్ తుష్టః  తీర్థం  చ సర్వదమ్ ।
యయౌ స్వమణ్డలం  దేవః కృతార్థశ్చాభవన్మునిః  ॥
తస్మాత్సూర్యప్రసాదేన  తీర్థమేతద్ధి  ముక్తిదమ్ ।
సర్వకామప్రదం  పుణ్యం సదాసేవ్యం మహర్షిభిః  ॥
లక్షం చాపి జపేద్యోత్ర గాయత్రీం  వేదమాతరమ్ ।
త్వగ్దోషాదిమహారోగైర్ముచ్యతే   నాత్ర సంశయః ॥
ఇష్టమన్త్రాశ్చ   సిధ్యన్తి  తథా లక్షాచ్చ సుమన్త్రితాః  ।
సౌరమన్త్రాస్తదర్ధేన    గుహ్యమేతదుదాహృతమ్ ॥
పాదం పాదం సప్రణవం  హంసమన్త్రం  పఠన్ సుధీః ।
తస్మాదర్ధమథార్ధం   చ సకలం చ పునః పునః ॥
ఏవం సప్తార్ఘ్యదానేన  సప్తజన్మాఘనాశనమ్ ।
పిత్రూన్నయేత్సూర్యలోకమాత్మానం  చ న సంశయః ॥
పిణ్డాంస్తిలోదకం   చాపి తత్ర స్నాత్వా దదేన్నరః ।
భానువారేపి సఙ్క్రాన్తౌ వ్యతీపాతే శశిక్షయే ॥
యోగే చ షష్టిసప్తమ్యోస్సూర్యతీర్థే  జపేదలమ్ ।
యోజనో జ్ఞాయతే  పుణ్యం సూర్యతీర్థం  స్మరన్ ధియా ॥
ఇహ భోగాంశ్చ సుచిరం భుక్త్వా సూర్యపురం వ్రజేత్  ॥
ఇతి శ్రీ స్కాన్దపురాణే  కృష్ణవేణీమాహాత్మ్యే  సూర్యతీర్థవర్ణనం 
నామ నవమోఽధ్యాయః ॥

నారద ఉవాచ ।
తస్మాదనన్తరం సప్తకోటితీర్థం  ప్రచక్షతే  ।
పవిత్రం  పరమం యస్మిన్ శిలాసేతుః ప్రదృశ్యతే  ॥
తత్రైవ  కోటిశశ్చైవ  తీర్థానీత్యకల్పయన్  ।
తత్ర మాధ్యాహ్నికం కర్మ చక్రే లోకగురుర్బహిః ॥

కుమ్భేనోదకమాదాయ తస్మాత్తీర్థాత్తు  మాధవః ।
సఙ్గమేస్థాపయామాస   ప్రాహ  చైతన్మహాఫలమ్  ॥
లోకానాం జ్ఞాపనార్థాయ   చిహ్నం తత్ర శిలాతలే ।
శఙ్ఖచక్రే  చ లోకేశస్తత్తీర్థం   హ్యుత్తమోత్తమమ్ ॥
మలాపహారిణీసఙ్గమవైభవమ్ 
తస్మాత్పూర్వం మహాతీర్థం  సఙ్గమోలోకవిశ్రుతః   ।
యావన్మలాపహారిణ్యా సిద్ధసేవ్యం  ప్రదృశ్యతే  ॥
తదేతత్పరమం తీర్థం  దుర్లభం  పాపకర్మణామ్ ।
న మే ప్రగల్భతే  వాణీ తస్య మాహాత్మ్యవర్ణనే  ॥
క్రోశమాత్రం   తు విస్తీర్ణం  సఙ్గమక్షేత్రముత్తమమ్   ।
గోపాదాదీని తీర్థాని  తత్రైవ  నివసన్త్యతః ॥
ప్రణవస్థా  యథా వేదాశ్శివస్థాస్సర్వదేవతాః  ।
తథా సర్వాణి తీర్థాని  సఙ్గమస్థాని   సువ్రతాః  ॥
సిద్ధక్షేత్రం   శివక్షేత్రం  తత్పుణ్యం క్షేత్రముచ్యతే  ।
నియతోఽత్ర వసన్ పాపైర్ముచ్యతే  చ స్మరన్నరః ॥
వారాణాస్యుత్తరేదేశే దక్షిణే సఙ్గమస్తథా  ।
అతస్తే హంసభావేన తీర్థానాం  సప్తకోటయః ॥
తదర్థం  సమనుప్రాప్తాః  ఖ్యాతాస్తత్రైవ  తద్గిరౌ  ।
తస్మాత్పూర్వమిదం తీర్థం  సేవితవ్యం మనీషిభిః ॥
దానశ్రాద్ధజపాద్యత్ర   సర్వం కోటిగుణం భవేత్ ।
తస్మాదనన్తరం తీర్థం  చక్రతీర్థముదాహృతమ్   ॥
శిలాసేతుర్విభక్తం తద్భుక్తిముక్తిఫలప్రదమ్  ।
అమ్బరీషేణ పృష్టం  హి ప్రాక్ఛిరాజ్ఞానసాధనమ్   ॥
కిన్తీర్థమితి  లోకానాం హితార్థం  ప్రాహ  కేశవమ్ ।
క్షిప్తమేతన్మహాచక్రం  సుదర్శనమనువ్రజ  ॥
దర్శయిష్యతి తే తీర్థమిత్యుక్త్వా  ప్రాహ  తద్విభుః ।
తేనైవ  దర్శితం తీర్థం  తతః ప్రాప్నోతి  భూతలమ్ ॥

చక్రతీర్థమితి   ఖ్యాతిం రాజా చాత్రావసచ్చిరమ్  ।
కాత్యాయనీ చ తత్రాస్తే   తచ్చక్రస్య  సమీపతః ॥
తీర్థమేతద్ధి  తస్మాచ్చక్రతీర్థం   విదుర్బుధాః ।
చక్రతీర్థే  వసన్మర్త్యష్షణ్మాసాల్లభతే   ధ్రువమ్  ॥
జ్ఞానం  సంసారచక్రఘ్నం  ప్రసాదేనైవ   చక్రిణః  ।
తతః పూర్వం మహాతీర్థం  శఙ్ఖతీర్థమితి   శ్రుతమ్  ।
శఙ్ఖాకృతిశ్శిలాయాం  చ దృశ్యతే తత్ర వై ఖలు ॥
కదాచిద్దేవదేవేశో  గచ్ఛన్ దక్షిణదిగ్జయమ్  ।
మమ క్షేత్రమితి  ప్రాహ  స్వయం దేవో మహేశ్వరః ॥
ఈశ్వరః
శ్రీశైలే   చ ప్రయాగే  చ శ్మశానేఽసురకణ్టకే  ।
సఙ్గమే  సేతుబన్ధే చ వసామి క్షేత్రగౌరవాత్  ॥
విశ్వేశం వారణాస్యాం హి సఙ్గమే  శఙ్కరం తథా ।
దృష్ట్వా  రామేశ్వరం సేతుం వా జన్మాఘం తు వ్యపోహతి ॥
గత్వా తు తాని క్షేత్రాణి  యోర్చయేన్మాం త్రిధా  స్థితమ్  ।
తస్యాహం సులభో దేవి కిము స్వర్గాదికం  ఫలమ్ ॥
లోకే ప్రసిద్ధప్రాధాన్యాదష్టమూర్తిం     హరిః యతః ।
రామప్రతిష్ఠితం   లిఙ్గం  స్వయమ్భూతశ్చ శఙ్కరః ॥
పఞ్చలిఙ్గోమృతేశశ్చేత్యష్టమూర్తిరహం   స్థితః  ।
నదీమధ్యే బహిశ్చాపి క్షేత్రేస్మిన్  స్వయముత్థితః  ॥
స్థితం  సహస్రం  లిఙ్గానాం  ప్రాధాన్యాదుక్తమష్టధా   ।
వారాణస్యాం యథోఙ్కారః కృత్తివాసాః కపర్దినః  ॥
విశ్వేశో మధ్యమేశశ్చ తద్ధి లిఙ్గాత్మకం  పరమ్ ।
పఞ్చభూతాత్మకాన్యాహుః పఞ్చలిఙ్గాని  భామిని ॥
అవృతో యజమానోర్కో రామేశశ్శఙ్కరః శశీ ।
లిఙ్గనామాష్టకం   హ్యేతత్స్మృతం జన్మాఘనాశనమ్ ॥
శివలోకప్రదం  దృష్టమర్చితం  ముక్తిదాయకమ్ ॥

నారద ఉవాచ ।
ఇత్యాదద్యనన్తమాహాత్మ్యం దివ్యం స్కన్దాయ  చ ప్రభుః  ।
ప్రోక్తా  జగద్ధితార్థాయ   తస్థౌ తత్ర గణైస్సహ  ॥
క్షేత్రం  ప్రదక్షిణం  కృత్వా భూప్రదక్షిణజం  ఫలమ్ ।
లభన్తేత్ర నరా యస్మాత్సర్వం తత్ర సదా స్థితమ్  ॥
పఞ్చలిఙ్గాని  నిత్యాని ధనుషాం తు శతద్వయే ।
రుద్రపాదౌ  స్థితౌ  దృష్ట్వా  విప్రా ధన్యాశ్చ వై నరాః ॥
రుద్రః  కపాలీతీర్థాని  చరన్ బ్రహ్మకపాలభృత్  ।
తత్ర స్థిత్వార్చయేత్పఞ్చలిఙ్గబ్రహ్మమయం    శివమ్ ॥
తస్య ప్రత్యఙ్ముఖౌ  పాదౌ స్థితావద్యాపి  సువ్రతాః  ।
జగద్ధితార్థం   విన్యస్తౌ జగత్పాపహరౌ శుభౌ ॥
పిణ్డప్రదానం   తత్రైవ  గయాయామివ శస్యతే ।
దాతుశ్చ తత్పితౄణాం చ సులభం హి గతిప్రదమ్  ॥
త్రిరాత్రే  సఙ్గమే  స్నాత్వా ముచ్యతే సర్వపాతకైః  ।
సంవత్సరం తు నివసఞ్చ్ఛివసాలోక్యమాప్నుయాత్ ॥
తత్రైవ  మరణాన్మోక్షం తతః ప్రాప్నోత్యసంశయః  ।
ప్రసఙ్గేనాపి  యోగశ్చేత్కదాచిత్సఙ్గమేశ్వరమ్  ॥
నిర్గుణస్యాపి  తత్తస్య పర్యాప్తం జన్మనః ఫలమ్ ।
అన్యదేశే మనుష్యేభ్యస్తత్రస్థాస్తు   నరా వరాః ॥
తత్రస్థాస్తు   నరాస్సర్వే మహేశ్వరగణేశ్వరాః ।
జన్మస్థితిప్రణాశో   వా ప్రాకృతైర్నాత్ర   లభ్యతే ॥
తస్మిన్న కిఞ్చిద్గృహ్యేత  న హింస్యాత్స్వేదజానపి ।
సర్వాఘసఙ్క్షయం  ధర్మమర్థకామావథాపి  వా ॥
మోక్షం చ శీఘ్రమన్విచ్ఛన్నివసేత్సఙ్గమే   సుధీః ।
తస్యైవ  తీర్థస్నానానుప్రభావాత్స్వర్గం    ప్రయాతా  బహుశోథ శూరాః ॥
విప్రర్షిరాజర్షిసురర్షివర్యా     మహాధికారాన్లభన్త   పూర్వమ్ ॥
ఇతి శ్రీస్కాన్దపురాణే   కృష్ణవేణీమాహాత్మ్యే  సప్తకోటిసఙ్గమశఙ్ఖ  -

చక్రతీర్థవర్ణనం    నామ దశమోధ్యాయః ॥

ఋణాపాకరణతీర్థవైభవకథనమ్ 
నారద ఉవాచ ।
ఇదమప్యపరం గుహ్యం శ‍ృణుధ్వం మునిసత్తమాః ।
స్కన్దేన  సృష్టో యత్ప్రాహ శఙ్కరో లోకశఙ్కరః ॥
స్కన్దః
ఋణైస్త్రిభిశ్చ   సంయుక్తః పురుషోజాయతే ఖలు ।
ఇజ్యాఽధ్యయనసన్తానైర్దేవాదీనామితి   శ్రుతిః  ॥
ఋణాపాకరణం సమ్యగకుర్వన్నిహ వై మృతః ।
నిగృహ్యతే ద్విజోత్యర్థం  పరలోకే న సంశయః ॥
ఋణాపాకరణం చైవ  దుష్కరం ప్రతిభాతి  మే ।
కర్మతన్త్రస్య  జీవస్య తతస్తత్సఙ్కటం పరమ్ ॥
అజ్ఞానినశ్చరోగాద్యైరిహ   విఘ్నైరథాపి  వా ।
ఏతత్కథం న కుర్వన్తి కుర్యుర్వా కరుణానిధే ॥
ఈశ్వరః
సాధు వత్స త్వయా పృష్టం  ప్రాయశో  భవదుఃఖతః ।
ఋణేభ్యో బిభ్యతస్సాధో ఋణముక్తిం శ‍ృణుష్వ హ ॥
సర్వపాతకనాశాయ నరశ్చేదిచ్ఛతి స్వయమ్ ।
నిష్కృతిర్నత్వశక్యా సా కృష్ణవేణీ  హి విద్యతే ॥
కృష్ణవేణ్యోభయతటే యోజనాభ్యన్తరే స్థితమ్  ।
తత్క్షేత్రం   ముక్తిదం ప్రాహురన్తరాసహ్యసాగరౌ  ॥
గ్రామేవాయదివారణ్యే  గిరౌ యత్ర చ తత్ర వా ।
కృష్ణవేణ్యమ్భసి  స్నాతో వాజపేయఫలం లభేత్ ॥
షష్టివర్షసహస్రాణి    భాగీరథ్యవగాహనమ్ ।
కృష్ణవేణీనదీస్నానసమం  కన్యాగతే రవౌ ॥
కన్యాగతే సోమవారే నృణాం విష్ణుశుభే  దినే ।
వేణ్యాం చ వపనం స్నానం కోటిజన్మాఘనాశనమ్ ॥

kRiShNaveNImAhAtmya.pdf 35



శ్రీకృష్ణామాహాత్మ్యమ్ 

కృష్ణాయాం  వపనం స్నానమృక్షే చైవ  తు వైష్ణవే   ।
సోమవారే విష్ణుదినే  వేణ్యాం తు వపనం నృణామ్ ॥
కోటిజన్మాఘనాశస్స్యాదృక్షే చైవ  తు వైష్ణవే   ।
కన్యాగతే గురౌ యద్యత్సప్తకోట్యఘనాశనమ్ ॥
ఋణత్రయం  స్వకం చైవ  పితృమాతృకృతం తథా ।
నిశ్శేషం కుర్వతో జన్తోర్నదీ కృష్ణా పరాయణమ్ ॥
తస్యాన్తు తీర్థప్రవరం   సఙ్గమం  లోకవిశ్రుతమ్  ।
స్నానమాత్రేణ  సర్వేషాం మోచనం పాపనాశనమ్ ॥
తత్రాప్యుదాహరన్తీమమితిహాసం  పురాతనమ్ ।
దాల్భ్యో నామ ద్విజః కశ్చిదాతిథ్యం కృతవాన్ పురా ॥
గృహీత్వా స్వగృహే శాకం ప్రయచ్ఛామీతి  పుత్రక  ।
నాదత్తం విస్మృతం తేన ఋణమప్యధికం భవేత్ ॥
కాలేన చ మృతస్సోఽపి తిర్యక్త్వం  ప్రతిపన్నవాన్  ।
మహాచలే గిరౌ శూన్యే పర్వతే కణ్టకావృతే  ॥
నిర్జలే  వ్యాఘ్రభూయిష్ఠే  సృగాలత్వం ప్రపన్నవాన్  ।
పునః గృధ్రత్వమాపన్నః  పునశ్చైవ  సృగాలతామ్ ॥
పూర్వజన్మస్మృతిశ్చైవ  తపోమాహాత్మ్యకారణాత్ ।
ఉద్విగ్నః కిఙ్కరోమీతి దుఃఖార్తో విన్ధ్యపర్వతే  ॥
వేణీనదీమనుప్రాప్తో  గౌతమం తత్ర దృష్టవాన్  ।
జానాత్యేవ స తత్సర్వం యద్దాల్భ్యేన  కృతం పురా ॥
తేనోక్త్వా మునివర్యేణ ఋణపాపనివృత్తయే ॥
గౌతమః
దాల్భ్యత్వమసి ధర్మజ్ఞో ఋణసమ్బన్ధకారణాత్  ।
తిర్యక్త్వం  దుఃఖబహులం ప్రాప్తవానసి   సువ్రత  ॥
దాల్భ్యః
భగవన్ కిం మయా కార్యం న జానామీహ నిష్కృతిమ్ ।
యద్యస్తిమయి కారుణ్యం కథయాఘనివృత్తయే ॥
గౌతమః

కృష్ణవేణీ  నదీ నామ హ్యుద్గతా  సహ్యపర్వతాత్ ।
సృష్టా చ బ్రహ్మణా  పూర్వం సర్వపాపనివృత్తయే ॥
దేవర్షిసిద్ధసేవ్యా   సా త్రైలోక్యహితకారిణీ  ।
కల్పకోటిజనస్యాశు పాపం నాశయతి క్షణాత్ ॥
తత్స్నానాదచిరేణైవ  మనుష్యత్వం భవిష్యతి ।
తతో గత్వా ఋణాన్మోక్షం తత్ర స్నానం సమాచర ॥
స్కన్దః
దాల్భ్యాయ గౌతమః పూర్వం సర్వపాపనివృత్తయే ।
దాల్భ్య-గౌతమ సంవాదః
కస్మిన్వై  కృష్ణవేణ్యాం  తు స్నానం సాధనముక్తవాన్ ।
ఈశ్వరః
దాల్భ్యగౌతమసంవాదం పాపఘ్నం ప్రియదర్శనమ్  ।
వదామ్యహం త్వయి ప్రీత్యా  శ‍ృణు పుత్ర షడానన ॥
గత్వాహం కృష్ణవేణ్యాం  చ కుత్ర స్నానం సమాచరే ।
బ్రూహి  త్వం మునివర్యేతి పృష్టః  ప్రాహ  స గౌతమః ॥
తీర్థనామ  ప్రభావం  చ జ్ఞాతుం  వక్తుం చ తత్త్వతః ।
స సమర్థోస్తి   లోకేస్మిన్ తథా విప్రస్తు  తేన్విహ ॥
వక్ష్యామ్యహం చ దాల్భ్యాద్య తవ పాపనివృత్తయే ।
మలాపహారిణీ నామ నదీ సహ్యసముద్గతా  ॥
నిర్మితా చైవ  కల్యాణీ బ్రహ్మణా  పాపశాన్తయే ।
తస్యాస్తు సలిలం సద్యః పరం హరతి కిల్బిషమ్ ॥
తదాశ్రితాశ్చ  యే వర్యాః ప్రయాన్తి  పరమాం గతిమ్ ।
తస్యాశ్చ సఙ్గమం  గత్వా పవిత్రం  పాపనాశనమ్ ॥
రుద్రం  పశుపతిం స్థాణుం  తత్ర స్నాత్వా నమస్కురు ।
మృగరూపం పరిత్యజ్య ఋషిత్వం ప్రాప్స్యసి  ధ్రువమ్  ॥
య కశ్చిదపి తత్రైవ  స్నానాద్ జ్ఞానం  సమశ్నుతే ।
మర్త్యలోకే యే మర్త్యా భక్త్యా గచ్ఛన్తి సఙ్గమమ్  ॥
ప్రయాన్తి నూనం తే మోక్షం స్నానం కృత్వా స్మరన్తి యే ।

అహో ధన్యతరా మర్త్యాః కీర్తయన్తి  స్మరన్తి చ ॥
సఙ్గమం  పరమం స్నానం నూనం తే మోక్షభాగినః ।
ఇతి దేవాశ్చ పితరో గాయన్తి సతతం దివి ॥
కృష్ణవేణీ  నదీ నామ యత్ర యత్రైవ  గచ్ఛతి ।
స్నాతస్య తత్ర తత్రైవ  శతధేనుఫలం లభేత్ ॥
పౌర్ణమాస్యామమాయాం  చాప్యష్టమ్యాం  చన్ద్రసూర్యయోః  ।
గ్రహణే  స్నానమాత్రేణ  గోసహస్రఫలం  లభేత్ ॥
జపో దానం తపో హోమః శ్రాద్ధం   సద్గురుసేవనమ్  ।
అక్షయం తు భవేద్దాల్భ్య  పాపం చాపి వినశ్యతి ॥
నదీనాముత్తమా వేణీ దేవానాముత్తమో హరిః ।
విద్యానాముత్తమో వేదో వర్ణానాం  విప్ర ఉత్తమః ॥
కృష్ణవేణీజలం  పీత్వా కిరాతేష్వపియో వసేత్ ।
తం తు షణ్మాసపర్యన్తం తద్దోషో  న సమాశ్రయేత్  ॥
నిద్రామాత్రం   ప్రకుర్వన్తి  యది తత్తీరవాసినః ।
ప్రాణసన్ధారణే   పుణ్యం లభన్తే తపసః ఫలమ్ ॥
నదీనామాదిభూతా సా కామధేనురివ స్వయమ్ ।
యే పిబన్తి చ తత్తోయం నూనన్తే ముక్తిభాగినః ॥
పదే పదే చ తత్రైవ  తీర్థాని  ప్రభవన్త్యుత  ।
తస్మాదగమ్యం తత్తీర్థం  పాపినాం దుర్మనస్వినామ్ ॥
దానరూపేణ తత్రైవ  తిలాంశం యః ప్రయచ్ఛతి  ।
మేరుతుల్యఫలం ప్రాప్య  తదన్తే ముక్తిమాప్నుయాత్ ॥
అణోరణుతరం పాపం తత్ర కృత్వా నరాధమాః ।
బ్రహ్మాణ్డం   సదృశం దుఃఖం ప్రాప్నువన్తి  సుదుస్సహమ్ ॥
అన్యత్ర యత్కృతం పాపం సఙ్గమే  నశ్యతి క్షణాత్ ।
అత్రైవ  యత్కృతం పాపం న తదన్యత్ర నశ్యతి ॥
తత్ర పాపఫలం భోక్తుం కల్పకోటిశతేష్వపి ।
కృమిత్వం స్థావరత్వం  చ గచ్ఛన్తి న హి సంశయః ॥

క్రోశమాత్రం   తు విస్తీర్ణం  సఙ్గమక్షేత్రముత్తమమ్   ॥
తత్ర స్నాత్వా మహానద్యాం గోసహస్రఫలం  లభేత్ ।
తత్రాపి  సఙ్గమే  స్నానముత్కృష్టం  ద్విజసత్తమాః ॥
అశ్వమేధసహస్రాణాం  ఫలం ప్రాప్నోతి  మానవః ।
భ్రూణహత్యాదిభిః  పాపైస్తదాచైనోపపాతకైః     ॥
విముక్తాస్స్నానమాత్రేణ  మర్త్యా యాన్తి పరం పదమ్ ।
తత్ర పిణ్డప్రదానేన   ముక్తిరేవ న సంశయః ॥
పిణ్డమాత్రప్రదానేన    విఘ్నాశ్శాన్తిం ప్రయాన్తి  వై ।
వ్యాధయశ్చాపిశాన్తాస్స్యురైశ్వర్యం  కామదం భవేత్ ॥
భరతశ్చదిలీపశ్చ యయాతిర్నహుషస్తథా ।
భగీరథోథ రామశ్చ మాన్ధాతృప్రముఖాస్తథా   ॥
అసితో దేవలశ్చైవ  దత్తాత్రేయపురోగమాః  ।
తత్ర స్నాత్వా తపః కృత్వా భక్తిజ్ఞానపదేస్థితాః   ॥
అన్యే చ ఋషయో దేవాస్తత్ర తిష్ఠన్తి   నిత్యశః ।
రామః పురా జగన్నాథో భార్గవః  క్షత్రియాన్తకః  ॥
తత్ర కృత్వా తపో ఘోరం పాపశాన్తిం ప్రపన్నవాన్  ।
శూర్పారిశ్చ మహేన్ద్రశ్చ  సఙ్గమక్షేత్రముత్తమాః   ॥
త్రిషు  స్థానేషు  దేవేశో రామస్తిష్ఠతి  సర్వదా ।
ప్రాతః  కాలేతు శూర్పారం మధ్యాహ్నే సిన్ధుసఙ్గమే   ॥
రాత్రౌ మహేన్ద్రే  వసతి రామః క్షత్రకులాన్తకః  ।
అతస్త్రయం  మహాపుణ్యం రామస్యైవాశ్రయాదిదమ్   ॥
పృథివ్యామన్తరిక్షే వాయాని తీర్థాని  సన్తి వై ।
తాని తత్ర వసన్త్యేవ ధాతుర్వచనకారణాత్ ॥
తత్ర స్నాత్వా నమస్కుర్యాన్నామభిశ్శశ్వతం శివమ్ ।
మాఘమాసే నరస్స్నాత్వా కార్తికే ముక్తిమాప్నుయాత్ ॥
పరశురామతీర్థయాత్రాప్రసఙ్గః   
ఋషయ ఊచుః ।
అహోమాహాత్మ్యమతులం ప్రసాదాద్భవతశ్శ్రుతమ్  ।

భూయః కథయతామత్ర తపశ్చక్రే కథం ప్రభుః  ॥
నారద ఉవాచ ।
త్రిస్సప్తకృతో   నృపతీన్నిర్మూలితకృతవాన్ భువి ।
తస్యోపశాన్త్యై  తీర్థాని  చచార ఖలు భార్గవః  ॥
స్కన్దే పరశురామం తం క్షత్రహత్యామలీమసమ్  ।
ప్రదర్శనాయ  లోకానామృషిసఙ్ఘవృతో  యయౌ ॥
స్నాతస్సమస్తతీర్థేషు  పూజయన్నిష్టదేవతాః  ।
అలబ్ధాఘక్షయో  దేవః ప్రయయౌ  సహ మలాపహమ్ ॥
సహ్యపాదాత్సృతా లోకహితాయామృతవాహినీ ।
యాసర్వమలహన్తృత్వాత్ప్రఖ్యాతాత్ర మలాపహా ॥
యోజనేయోజనే యస్యాం తీర్థానాం  శతముత్తమమ్ ।
లిఙ్గద్వయం  చ ప్రఖ్యాతం  సురసిద్ధనిషేవితమ్  ॥
సహ్యప్రాణాత్సృతాం  దేవీం సేవ్యమానో జగత్పతిః ।
ఆనులోమ్యాత్పితౄన్దేవానర్చయన్  సఙ్గమం  యయౌ ॥
అథైతస్య  కుఠారాగ్రే క్షత్రహత్యాతివిహ్వలా  ।
నిర్గత్య  మూర్త్యా విప్రేషు  పశ్యత్స్విత్యాహ భార్గవమ్  ॥
త్వద్దేహాశ్రయణే   భీతా త్వయైవానుమతా  ప్రభో  ।
కుఠారాగ్రే స్థితా  త్వత్ర జ్వాలానద్యాం నిమజ్జితా  ॥
సేయమమ్బుమయీ దేవీ ధర్మాణాం తు సుధామయీ ।
జ్వాలామయీ త్వధర్మాణామిత్యుక్త్వా వా గతాలయమ్ ॥
నారద ఉవాచ ।
అథ హృష్టశ్చ  భగవాన్ భార్గవో  మునిసన్నిధౌ ।
ప్రదర్శ్యాశ్చర్యమేతత్తు  ప్రశసంస  మలాపహామ్ ॥
శ్రీరామోవాచ  ।
ప్రాయశ్చిత్తార్థినాం   విప్రా మహాపాతకినామపి ।
మలాపహైవ  శరణం విరక్తానాం న సంశయః ॥
నద్యోన్యాశ్చ ప్రశంస్యన్తాం  స్వర్గాదిఫలదాననే  ।
మలాపహరణే త్వస్యాస్సమా కాచిన్న విద్యతే ॥

ఉదగ్వహతి సా యత్ర స్నానదానజపాదికమ్ ।
తత్రప్రశస్యతేత్యర్థం    భానువారేత్వనన్తకమ్ ॥
తత్రాపి  కపిలాతీర్థాద్యావదేవ  తు సఙ్గమాత్  ।
అత్రాపి  సులభా ముక్తిః యథా కామయతే నరః ॥
నారద ఉవాచ ।
ఇత్యుక్త్వా జగతాన్నాథః ప్రహృష్టైస్తైర్ద్విజైస్సహ      ।
విధివత్సఙ్గమే  స్నాత్వా తర్పయన్ పితృదేవతాః ॥
అథాసౌ సఙ్గమేక్షేత్రే  దేవయాత్రాక్రమం   నృణామ్ ।
దర్శయన్మునిభిస్సా
ఇతి ।

Encoded and proofread by Dr.G.Sankaranarayanan

P. R. Kannan.

Sri Krishnaveni Mahatmyam, a part of Skanda Purana, was

available in a manuscript form in Telugu script with a

scholar in Vijayawada. Through the efforts of Sri Sankaracharya

Swamijis of Kanchi Kamakoti Peetham, who were at Vijayawada for

Chaturmasyam in July-Sep 2016, this manuscript came to light and

was transcribed into Devanagari script by Dr.G.Sankaranarayanan

of Sanskrit Department in Sri Chandrasekharendra Saraswathi

University in Enathur near Kanchipuram

Importance of kRiShNA River

pdf was typeset on November 22, 2022

Please send corrections to sanskrit@cheerful.com

kRiShNaveNImAhAtmya.pdf 41


	Document Information
	Document Text
	Document Credits

